
Аилацәажәара 

(Алгарҭа 2-тәи ад.)

Азҵаарақәа ирылацәажәеит

Аԥыза-министр Алеқсандр 
Анқәаби Урыстәыла афинансқәа 
рминистр ихаҭыԥуаҩ Алеқсеи 
Сазанови анаҩстәи аҩганк-
тәи аусеицура азҵаарақәа иры-
лацәажәеит. Аиԥылара далахәын 
Аԥыза-министр ихаҭыԥуаҩ, афи-
нансқәа рминистр Владимир Дел-
ба. 

Алеқсеи Сазанов иазгәеиҭеит, иҳа-
ракынгьы ахә ишьеит ҳҳәынҭқар-

рақәа рфинанстә усбарҭақәа еи-
либакаарала русеицура, иҳәеит 
дшақәгәыӷуа аԥхьаҟагьы уи лҵшәа 
бзиала ишацҵахо. 

Аиԥылараҿы ирылацәажәан аԥ-
суа-аурыстә еиҳабырабжьаратә 
еиқәшаҳаҭра апроект ахәҭақәа 
иреиуоу ҩынтәтәи ашәахтә ақәҵа-
ра аанкылареи ахашәалахәы 
иақәҵахо ашәахтә амшәара 
аԥырҟәҟәаареи рызҵаарақәа.

Аҳаҭыртә хьӡы рыхҵоуп
Аԥсны Аҳәынҭқарра Ахада 

Аслан Бжьаниа Иусԥҟала  «Аԥсны 
Аҳәынҭқарра зҽаԥсазтәыз  арҵаҩы» 
ҳәа аҳаҭырҭә хьӡы рыхҵоуп жәҩык 
арҵаҩцәа.

 Аусԥҟа инақәыршәаны, арҵаҩратә 
усураҟны рлагалеи, арҵареи, еизҳауа 
абиԥара реиҵааӡареи рзы «Аԥсны 
Аҳәынҭқарра зҽаԥсазтәыз арҵаҩы» 
ҳәа аҳаҭыртә хьӡы рыхҵоуп:   Гри-
ценко Светлана Владимир-иԥҳа 
- Аҟәа ақ. И.Н. Воронов ихьӡ зху 
ашкол №3 агеографиа арҵаҩы; 
Делба Нонна Борис-иԥҳа - Аҟәа ақ. 
Б. У. Шьынқәба ихьӡ зху абжьаратәи 
ашкол №1 адиректор; Конџьариа 
Нелли Илиа-иԥҳа - К. Инал-иԥа ихьӡ 
зху Бзыԥтәи абжьаратәи ашкол №2 
аматематика арҵаҩы; Кошель Вера 

Уасил-иԥҳа - Аҟәа ақ. А. С. Пушкин 
ихьӡ зху  абжьаратәи ашкол №2 
аиҵбыратәи аклассқәа рырҵаҩы; 
Лакоба Аида Арзамеҭ-иԥҳа - Н. А. 
Лакоба ихьӡ зху Гәдоуҭатәи абжьа-
ратәи ашкол № 1 аурыс бызшәеи 
алитературеи рырҵаҩы; Топчиан 
Лиана Амбарцум-иԥҳа - Аҟәа ақ. К. 
В. Ковач ихьӡ зху Ахәыҷтәы ҟаза-
ра ашкол №1 афортепиано акласс 
арҵаҩы; Уридиа Нана Гиви-иԥҳа 
- Аҟәа ақ. ацхыраагӡатә школ ԥа-
сатәи адиректор; Ҳагба Елеонора 
Михаил-иԥҳа - В. К. Аргәын ихьӡ 
зху Гәдоуҭатәи абжьаратәи ашкол 
№2 аматематика арҵаҩы; Шамба 
Хьыбла Гиви-иԥҳа - Д. И. Гәлиа ихьӡ 
зху Аҟәатәи абжьаратәи ашкол №4 
аиҵбыратә классқәа рырҵаҩы.

Аԥсны Ахада 
аилатәара мҩаԥигеит

Аԥсны Аҳәынҭқарра Ахада Аслан 
Бжьаниа Ашәарҭадара Ахеилак иза-
амҭанытәу аилатәара мҩаԥигеит, 
ирылацәажәеит адәныҟатәи аҩ-
ныҵҟатәи аполитика азҵаарақәа. 

Ашәарҭадара Ахеилак аилатәара 
иалахәын Ахада ихаҭыԥуаҩ Бадра 
Гәынба, Аԥыза-министр Алеқсандр 
Анқәаб,  Аԥсны Жәлар Реизара 
Аиҳабы Лаша Ашәба, Аҳәынҭқар-

ра Ахада  Иусбарҭа аиҳабы Абеса-
лом Кәарҷиа, Ашәарҭадара Ахеилак 
амаӡаныҟәгаҩ Сергеи Шамба, Аԥы-
за-министр актәи ихаҭыԥуаҩ Беслан 
Џьопуа, адәныҟатәи аусқәа рми-
нистр Инал Арӡынба, аҩныҵҟатәи 
аусқәа рминистр Роберт Киут, Аԥсны 
Аҳәынҭқарратә Шәарҭадара  Амаҵ-
зура ахантәаҩы Ҭемыр Ахьиба, Аҟәа 
ақалақь ахада Беслан Ешба

Аслан Бжьаниа астудентцәа дырԥылеит
Аԥсны Аҳәынҭқарра Ахада Аслан 

Бжьаниа Урыстәылатәи Афедера-
циа аҳҭнықалақь ахь иусуратә ви-
зит аҳәаақәа ирҭагӡаны, Москва 
еиуеиԥшым аҵараиурҭақәа рҟны 
аҵара зҵо астудентцәа дырԥыле-
ит, ҳәа адырра ҟанаҵоит Аԥсны 
Аҳәынҭқарра Ахада ипресс-маҵ-
зура. Аиԥыларахь инеит 150-ҩык 
инарзынаԥшуа астудентцәа. Аиԥы-
лара аартуа, Аслан Бжьаниа иазгәе-
итеит, астудентцәа Урыстәыла аҳҭ-
нықалақь аҟны Аԥсны Аҳәынҭқарра 
хаҭарнакра шазыруа, дара рҵараҟ-
ны ирымоу алҵшәақәеи аихьӡа-
рақәеи рыла Аԥсназы агәаанагара 
шышьақәгыло.  

 «Иахьа Москва шәара ихьыԥшым, 
исуверентәу аҳәынҭқарра хаҭар-
накра азыжәуеит. Аԥсуа жәлар 
хаҭарнакра рзыжәуеит. Аҵара 
шышәҵо, шәхымҩаԥгашьа зе-
иԥшрахо еиԥш, қәҿиарақәас ишәы-
моу иаҿырԥшны ишьақәгылоит 
акырџьара ҳаԥсадгьыл – Аԥсны 
аганахьала ирымоу азыҟазаашьа. 
Иреиӷьу урыстәылатәи аҵараи-
урҭақәа рҟны аҵара ахьышәҵо 
шәара адырра ҵаулақәа шәоуеит, 
урҭ аҩныҟа шәаныхынҳәлак, Аԥс-
ны аҿиараҟны ахархәара роуеит. 
Анаҩс,  атәыла Ахада аҳәынҭқарра 
аргылараҟны ихадоу ахырхарҭақәа 
дрылацәажәеит. Аԥсны аҭоурых иа-
аркьаҿны дналацәажәаны, Аслан 
Бжьаниа астудентцәа акырӡа зҵаз-
куа азҵаара – Аԥсуа ҳәынҭқарра 
аҵакы иазхьаирԥшит.

 «Акыр иаԥсоу астудентцәа! Иахьа 
уажәраанӡа ҳҿаԥхьа иқәгылоуп 
аҵак ду змоу азҵаара, уи аҭак ҳара 
зегьы аӡәаӡәала ҳхымҩаԥгашьа 
ҳәаақәнаҵоит, актәи акурс астудент 
инаиркны ахада иҟынӡа. Изаҳҭа-
хи ҳара аҳәынҭқарра абриаҟара 
ахҭынҵаны? Аҭак аҟаҵара мариоуп, 
иагьыуадаҩуп – аҳәынҭқарра аԥсуа 
милаҭ, аԥсуа жәлар реиқәырхара, 
аҿиара алзыршо мыругоуп. Ари 
ҳара ҳаҩноуп. Аҩны змам итәы 
еилкаауп», - иҳәеит Ахада.

 Аҳәынҭқарра Ахада иара убас 
иазгәеиҭеит ҳазҭагылоу аамҭазы 
иҟоу иглобалтәу адунеишьақәгы-
лашьаан аҳәынҭқарратә ргылара 
апроцесс ахьынӡауадаҩу. «Аԥс-
ны апостсоветтә наӡааӡараҟны уи 
аԥыхра аполитика раԥхьа изнырыз 
атәылақәа ируакуп – ари ҳтәыла 
ЕАР алахәцәа рсиаҟны ианыҟам, 
адоментә хатәы хьӡи аҭелтә коди 
анамам,  абанктәи, аҳазалхратәи, 
аҳаир кодқәеи уҳәа убас егьырҭ 
аҳәынҭқаррабжьаратәи аекономи-
катәи усеицура ирласны амҩаԥга-
ра алзыршо, насгьы изырманшәало, 
ахарџьқәа еиҳа изырмаҷуа ана-

мам. Аха ҳара иҟам амеханизмқәа 
рыхәҭак архынҳәра ҳалшеит иҳад-
гыло, ҳаиашьаратә Урыстәыла ал-
шарақәа ҳацырхырааны», - иҳәеит 
Аслан Бжьаниа. 

Аҳәынҭқарра Ахада астудент-

цәа ирзеиҭеиҳәеит аҳәынҭқарратә 
ргылара стратегиа алхраҿы мето-
дикас иҟоу, ҷыдала иаҵшьны иҳәе-
ит зеиҭашьақәыргылара алымшо 
ахархәагақәа реиқәырхара иамоу 
аҵакы, ауаҩытәҩсатә капитал аҿи-
ара аԥыжәара шамоу атәы. 

Аслан Бжьаниа астудентцәа адыр-
ра риҭеит аҳәынҭқарратә аппарат 
аусура ахаҭабзиара аиӷьтәра шаҭа-
ху, иара аусура ахырхарҭа амилаҭтә 
економикеи, аинвесторцәеи, ауа-
ажәларреи рмаҵзура иадҳәалазар 
шакәу. Убри аан, Ахада игәаана-
гарала, аҳәынҭқарра аргылараҿы 
ахадаратә ҭыԥ ааннакылоит аԥсуа 
жәлар иуникалтәу рҷыдарақәа.

 «Аԥсуа жәлар акы иаламҩашьо 
акультуратә ҭахрақәа рымоуп, урҭ 
рыбжьара иҟоуп аҭоурых иаԥнаҵаз 
адемократиатә традициақәа, аԥса-
бареи адгьыли рганахьала ахатә 
знеишьа аазырҧшуа. Ари аполи-
тикатә, мамзаргьы аекономикатә 
фактор мацара  акәӡам. Ари ҳау-
аажәлар рыхныҟәгашьа аныҧшу-
еит», - ҳәа иҳәеит Аҳәынҭқарра 
Ахада. Иара убас дазааҭгылеит, 
Аиҳабыра реилазаараҟны ишыҟоу 
аҿар маҷҩымкәа, ааигәанӡа исту-
дентцәаз аҿар иаарласны Аиҳабы-
ра реилазаара хадырҭәаар шалшо. 
Аиԥылара хыркәшо, Ахада иазгәе-
иҭеит, амилаҭтә  усбаратә кадрқәа 
разыҟаҵаразы иҷыдоу Ацентр 
аԥҵара ргәы ишҭоу. Уи аԥҵара-
зы иҷыдоу агәаанагарақәа шыҟоу. 
Ахәҭакахьала, Асовет иалахәхо-
ит иақәнагоу аминистррақәеи 

аусбарҭақәеи рнапхгаҩцәа, ире-
иҳау аҵараиурҭақәа рнапхгаҩцәа, 
анаплакҩцәа, ауаажәларратәи 
аҳәынҭқарратәи еиҿкаарақәа 
рхаҭарнакцәа. 

«Ҳара хықәкыс иҳамоуп урыстәы-

латәи аусбаратә кадрқәа разыҟаҵа-
ра амодель алҵшәа ахархәара, 
аҵыхәтәантәи ажәашықәсақәа рзы 
Урыстәыла арҵаратә усбарҭақәа 
рыҟны  аԥышәа ду шыҟоу ҳбарҭо-
уп, аха убри аан амилаҭтә ҷыдара 
ахархәара иазҳауеит, Аԥсны асо-
циалтә ԥсихологиеи аекономикатә 
ҭагылазаашьеи азгәаҳҭоит.  Убри 
азы Аԥсны аҳәынҭқарра аҭоуры-
хи азинқәеи бзианы иҭҵаатәуп, 
иара убас аԥсуа бызшәа, акульту-
ра, милаҭрацәала еиларсу ҳажәлар 
рқьабзқәа, рыԥсҭазаара ахаҿра 
дыртәуп», - ҳәа иҳәеит Аслан Бжьа-
ниа. 

Аҳәынҭқарра Ахада иқәгыла-
ра хыркәшо, иазгәеиҭеит, ихаҭа 
иҟынтәгьы, астудентцәа рҟынтәгьы 
ишаҭаху  Аԥсны Аҳәынҭқарра асу-
верентә хьыԥшымра ахьчара, аԥсуа 
етноси аԥсуа жәлари еиқәзырхара-
ны иҟоу. 

Аиԥылара ишиашоу аиҿцәажәа-
ра аформат ала ишьақәгылан, 
астудентцәа аҭагылазаашьа рыман 
Аҳәынҭқарра Ахада азҵаарақәа 
иҭара. Аиԥылара иалахәын Аха-
да иусбарҭа анапхгаҩы Абесалом 
Кәарҷиа, Урыстәылатәи Афедера-
циаҟны иҟоу Аԥсны ацҳаражәҳәаҩ 
Алхас Кәыҵниа, Аԥсны Аԥыза-ми-
нистр ихаҭыԥуаҩ, аекономика ами-
нистр Кристина Озган, адәныҟатәи 
аусқә рминистр Инал Арӡынба, аҵа-
ра аминистр Инал Габлиа, агәабзиа-
рахьчара аминистр Едуард Быҭәба, 
аиустициа аминистр Анри Барцыц.

Октиабр 11 – Аԥсны Арбџьар Мчқәа рымш
Октиабр 11 – ҳҳәынҭқарра аҭо-

урых аҿы акрызҵазкуа рыцхәуп. 
Ампыҵахалаҩ иҟнытә ақалақь 
Гагреи атәыла мраҭашәаратәи 
ахәҭеи рхақәиҭтәра иааирала иан-
хыркәшаха анаҩс, 1992 шықәса 
ари амш аҽны, Аԥсны Ареспубли-
ка Иреиҳаӡоу Асовет Апрезидиум 
Ахантәаҩы Владислав Григори-иԥа 
Арӡынба Аусԥҟа инапы аҵаиҩит 
Атәылахьчара Аминистрреи Аштаб 
хадеи раԥҵаразы. Убри аахыс ари 

амш ԥхьаӡоуп Аԥсуа Ар аира иам-
шны. Усҟан Атәылахьчара амини-
стрс дҟарҵеит аполковник Влади-
мир Аршба, Аштаб Хада напхгаҩыс 
даҭан ахааназ зыхьӡ кашәара 
ақәым аполковник Сулҭан Сос-
налиев. Анаҩс маҷ-маҷла иаԥҵа-
хеит аминистрреи Аштаб хадеи 
ирықәнагаз аҟәшақәеи амаҵзу-
рақәеи. Иара убас иаԥҵатәхеит 
арратә зеиԥш напхгарагьы. Убри 
аҟнытә, Иреиҳаӡоу Асовет Апрези-

диум Ақәҵарала, Аԥсны Арбџьар 
мчқәа ркомандаҟаҵаҩ хадас 
дҟаҵан Иреиҳаӡоу Асовет Ахан-
тәаҩы Владислав Арӡынба. Арҭ 
азҵаарақәа рыӡбара мҩаԥысуан 
иуадаҩӡаз ауаажәларра-полити-
катә ҭагылазаашьа аан, насгьы урҭ 
атәыла анапхгара рзы зегь реиҳа 
ихьанҭаз, аҭакԥхықәра ҵаулаӡа 
зцыз усмҩаԥгатәқәан. 



(Алгарҭа )

Иахьа Аԥсны Арбџьар мчқәа 
ҳтәыла ихьыԥшым ҳәынҭқарран 
аҟазааразы ихадароу гәыӷраны 
иҟоуп, ҳаԥсадгьыл ахьчаразы 
ирымоуп алшарақәа зегьы.

Аԥсны Ахадеи Аиҳабыра Реи-
лазаареи ианакәызаалак рылаԥш 
рхуп Арбџьар мчқәа, урҭ рыл-
шаратә ҩаӡара аҳаракыра иац-
клаԥшуеит. Ҿыӷәӷәала иаҳҳәар 
ҳалшоит, Аԥсны Арбџьар мчқәа 
аӷа иҿагылара ишазыхиоу иаҭах-
ханы ианыҟала, даҽазныкгьы уи 
агәра ҳнаргоит ирымоу арратә 
зыҟаҵара ҳаракы.

Ари арыцхә рымшныҳәоуп хе-
игӡарак ҟамҵакәа х-жәашықә-
сак раԥхьа абџьар кны зтәылеи 
зуаажәлари зыхьчоз, иахьагьы 
зыԥсҭазаара зегьы азкны зу-
алԥшьа назыгӡо, зхы мшаҭа ҳтәы-

ла аҳәаақәа ршәарҭадареи рыхь-
чареи алзыршо.

Хьӡи-ԥшеи шәыгымзааит 
зыԥсҭазаара Аԥсны Арбџьар 
мчқәа ирыдҳәалоу, иҭабуп шә-
фырхаҵареи шәгәымшәареи 

рзы, шәуалԥшьа анагӡараҿы иа-
ашәырԥшуа аиашареи, ачҳа-
реи, алшареи, насгьы еиҵагыло 
абиԥарақәа аԥсадгьыл азгәакьа-
реи, уи агәыбылра рылааӡараҿы 
шәлагалеи рзы.

Аҧхьаҟатәи абиҧарақәа рзы   
Аҧсны Аџьынџьтәылатә еи-

башьраҿы Аиааира 30 ш. ахыҵра 
азгәаҭара аламҭалазы Аҧсны 
иреиҳаӡоу Аӡбарҭа зыҩноу ахы-
браҿы аҭӡы иагәыласаны  ирҵәа-
хит «Аамҭа акпсула». Уи иагәыло-
уп аҧхьаҟатәи абиҧарақәа рахь 
анашьҭымҭа. 

Аусмҩаҧгатә аан Аҧсны Ире-
иҳаӡоу Аӡбарҭа Ахантәаҩы Саида 
Быҭәба даҧхьеит анашьҭымҭа. 
Уаҟа иаҳәоит:

«Ҳаҭыр зқәу ҳколле-
гацәа-аӡбаҩцәа, Аҧсны 
Аҳәынҭқарра азеиҧш иурис-
дикциа аӡбарақәа раппаратқәа 
русзуҩцәа – 2073 шықәсазы аиа-
шаӡбара знапы алаку! 

Ҳара, шәаҧхьа иҟаз, шәышҟа 
ааҧхьара ҟаҳҵоит 1992-1993 
ашықәсқәа рзы Аҧсны жәлар 
Рџьынџьтәылатә 
еибашьраҿы ир-
газ Аиааира 30 
шықәса ахыҵра 
аҽны, Аҧсны 
А ҳ ә ы н ҭ қ а р р а 
а х ь ы ҧ ш ы м р а 
Ж ә л а р б ж ь а -
ратәи азхаҵа-
ра 15 шықәса 
ахыҵра, Аҧсны 
Аҳәынҭқарра    азе-
иҧш иурисдик-
циа аӡбарҭақәа 
100 шықәса 
рхыҵра ашықәс азы.

Ҳара, аӡбаҩцәа, азеиҧш иурис-
дикциа аӡбарҭақәа раппаратқәа 
русзуҩцәа, Аҧсны жәлар зегьы 
иахьа еицазгәаҳҭоит Ҳныҳәа ду. 
Ҳара иҳалагылоуп Ҳџьынџьтәы-
латә еибашьра (1992-1993 ш.ш.) 
иалахәыз апатриотцәа, иреиҳау 
аҳамҭақәа ирыҧсахаз афырхацәа, 
Аҧсны Аҳәынҭқарра зҽаҧсазтәыз 
аиуристцәа, ҳаҭыр зқәу аӡбаҩцәеи 
азеиҧш иурисдикциа аӡбарақәа 

раппаратқәа русзуҩцәеи.
Аҧсны азеиҧш иурисдикциа 

аӡбарҭақәа ирхыҵит 100 шықә-
са. Ари аамҭа иалагӡаны Аҧсны 
жәлар ирылшаз даараӡа ирацәо-
уп. Иахьа ҳара иҳамоуп алша-
ра, жәлар рхатә ҳәаақәҵаратә 
зин инақәыршәаны, ҭоурыхла 
ишьақәгылаз, ихьыҧшым, адемо-
кратиатә, азинтә ҳәынҭқарраҟны 
аиашаӡбара амҩаҧгаразы. Уи 
алыршахеит зықьҩыла ҳҵеицәа 
рыҧсадгьыл рыҧсы ахҭынҵарала. 

Агәыҕра ҳамоуп, 50 шықә-
са рышьҭахь, Аҧсны аӡбаҩцәа 
рҭоуба шәазыразны, Аҧсны 
Аҳәынҭқарра Аконституциеи 
Аҧсны Аҳәынҭқарра азакәанқәеи 
инарықәыршәаны Аҧсны жәлар 
рҿаҧхьа обиективла аиаша 
шәадгылаҩцәаны, аиашаӡбара 

шынашәыгӡо, ҧсыцқьарылеи 
ламыслеи аӡбаҩ ихымҩаҧ-
гашьаҿы ихадоу аморал-етика 
апринципқәа шәышрыцныҟәо, 
аӡбаҩ иҳараку изинтә ҭагыла-
заашьа иаҧырхагахаша, аӡбара 
амчра аҳаҭыр лазырҟәуа акгьы 
шыҟашәымҵо.

«Аамҭа Акапсула» иҭаҳҵеит: 
Аҧсны азеиҧш иурисдикциа 
аӡбарақәа 100 шықәса ахыҵра 
иазку афотосахьақәа; Аҧс-

ны Аҳәынҭқарра азакәанҧҵа-
ра ҳазну аамҭазтәи аҳамҭатә 
ҭыжьымҭақәа; Аҧсны Аҳәынҭқар-
ра Иреиҳаӡоу Аӡбарҭа ахы-
лаҧшратә ҳамҭақәа агәрарга-
гақәа рыцны; Иреиҳаӡоу аӡбарҭа 
иҭнажьуа Аацҳабҕьыцқәа; Амо-
нографиа «Аҧсны Аҳәынҭқарра 
Аӡбаратә мчра Аҭоурых», Аҧсны 
Аҳәынҭқарра Иреиҳаӡоу аӡбара 
ахыҧхьаӡареихшьалара аизга 
(1994-2022 ш ш.).

«Аамҭа Акапсула» Иреиҳаӡоу 
аӡбарҭа ахыбраҿы аҭӡы иаласа-
хоит. Иреиҳаӡоу аӡбарҭа ахыбра 
Аҧсны Аҳәынҭқарра аҭоурых
-культуратә ҭынхақәа иреиуоуп, 
акырӡа ахыҵуеит.

Ари аус ҧшьа амҩаҧгараан 
ҳхәыҷқәагьы ҳацуп. Даара иаҳҭа-
хуп урҭ ирымаадарц ҳдырра, 
ҳҧышәа. Ҳгәыҕуеит урҭ рахьтә 
иҟалап ҳәа «Акапсула» ахыртраан 
шәара ишәывагыло.

Аамҭа иагәылганы ишәыдаҳ-
ныҳәалоит Аҧсны Аҳәынҭқарра 
азеиҧш иурисдикциа аӡбарақәа 
150 шықәса рхыҵра.

Ишәанаҳшьар ҳҭахуп Аҧсны 
Аҳәынҭқарра Иреиҳаӡоу аӡбарҭа  
аиубилеитә медалқәа – «Аҧс-
ны Аҳәынҭқарра азеиҧш иурис-
дикциа аӡбарҭақәа 100 шықәса 
рхыҵра»: Аҧсны Аҳәынҭқарра 
Ахада, Аҧсны Жәлар Реизара – 
Апарламент Аиҳабы, Иреиҳаӡоу 
аӡбарҭа  Ахантәаҩы.

Агәра ганы ҳаҟоуп, шәара – 
аӡбаҩцәеи Аҧсны Аҳәынҭқарра 
азеиҧш иурисдикциа аӡбарҭақәа 
раппаратқәа русзуҩцәеи, ҳаҧ-
садгьыл аҵеира иаҧсахо, ишәыл-
шо зегьы шыҟашәҵо аӡбаратә 
мчхара аҳаҭыр арҕәҕәара, 
аҧхьа ишшәыргыло ҳаамҭазтәи 
ихьыҧшым аӡбаратә система, 
ауаҩҧсы иконституциатә зинқәа 
рыхьчара хықәкы хадас изауа». 

Абчараҳ – Ҳасан
Ахырҵәарақәа, аибашьрақәа 

ишдыру еиҧш, еиҳа ирныруеит 
ажәлар маҷқәа. Аха хыҧхьаӡара-
ла рмаҷра Ҳазшаз иациҵаз адоуҳа 
хеиқәырхагак  ахь ихьанарҧшу-
еит урҭ ианакәызаалак. Кавказ 
ашьхаруа жәларқәагьы ус шаҟан-
тә  иақәшәахьеи?! Аха ргәы ка-
мыжькәа еиҭахгьы рхьышьҭрақәа 
инархылоит, рылҩаҵә зхылҵша 
акәицқәа неихәлаҵо, дара-дара 
ргәы еибарҕәҕәо, ршьапы ақәгы-
ларазы рыжәҩахыр неибыҭо. Ааи, 
уи рмилаҭтә хаҿра  амырӡра, ахе-
иқәырхара амч ауп ирылзыршо.

Убри азы акәхап, август 14, 
1992 шықәса рзы Аҧсны агәаҟра 
ианҭагыла аҽны инаркны рхатә 
гәаҧхарала арахь рыҿзаархаз  

Нхыҵ-Кавказ инхо ашьхаруа 
жәларқәа раҧхьа инаргыланы 
еиуеиҧшым амилаҭқәа рхаҭар-
накцәа. Урҭ рхыҧхьаӡараҿы 
иҟан аҟабардақәа, абазақәа, ае-
дыгьқәа, ачерқьесқәа, ачечен-
цәа, ауаҧсқәа, ашаҧсыҕқәа, 
аурысқәа, аказакцәа… Шьхала 
ихыҵны ҳаҧсадгьыл ҳацрыхь-
чарцаз хеигӡарак ҟамҵакәа иа-
ауан ақәыҧшқәа инадыркны 
зықәра акыр инықәсхьазгьы.

 Убарҭ дыруаӡәкын усҟан зпо-
литикатә ҭагылазаашьа рацәак 
иҭышәынтәаламыз Чечентәылан-
тәи август 21 рзы Аҧсныҟа амҩа 
иқәлаз, зхыҧхьаӡара 60-ҩык 
инареиҳаз, имаҷымкәа абџьари 
аџьаҧҳани иаҵаз, алегендартә 
фырхаҵа  Шамиль Басаев дызҧы-
заз «аиаша шьаҭас иззышьҭоу 
ахақәиҭразы» ҳәа гәҭакыс из-
маз раҧхьатәи агәыҧ иалаз, 80 
шықәса ирзааигәахахьаз Ҳасан 
Хасухаџьиев. Уи Чечентәыла Ша-
литәи араион Авбури ақыҭа де-
иуан шьҭрала. Зхатәы ҧхӡаша-
ла ихандеиуаз, ишырҳәо еиҧш, 
зхәы иаҭәҳәаны зҭаацәа ныҟәыз-
гоз дреиуан. Иҧсҭазаара зегьы  
иқыҭаҿтәи  аколнхараҿы даа-
рыхуан. Заа здунеи зыҧсаххьаз 
иашьа гәакьа ихәыҷқәа ҧшьҩык 
назлоу, жә-ҩык ахшара ааӡаны 
ршьапы иқәиргылеит. Досу рдыр-
реи рылшареи иаҵанакуаз ала 
азанааҭқәа ҵаны рхы иахәартә 
еиуеиҧшым анаплакқәа рҟны 
аусқәа руан, Аҧсны аибашьра 
аӡбахә анраҳауаз.

Аҧсни уи ажәлари реиқәырха-
разы амҩа иқәлаз иаб, ишьҭахь 
мышқәак рнаҩс арахь дааит 
Ҳасан иҧа 22 шықәса ихыҵра 
ҧшьымш шагыз, аргылаҩ изанааҭ 
змаз Сеидыҟ (Мусса) Хасухаџьи-
евгьы. Деибашьуан уи Ешыратәи 
ахырҕәҕәарҭаҿы. Август 31, 1992 
ш. рзы арратә дҵа анагӡараан 
дҭахеит фырхаҵарыла.

Ирҳәом баша, зыхшыҩҵак 
аҧсҭазаара иҧнашәахьоу 
ажәақәа: «уанхаҵаха, узықәшәа-

заалак аҟны угәы каумыжьроуп. 
Уаиааироуп. Ауаҩы ицәа иҭамӡо 
ҳәа акгьы ыҟам. Иухоумыршҭла-
роуп амца аҟны аиха шыӡрыжәхо 
еиҧш, ауаҩы ихдырреи иҕәҕәа-
реи ахьеизҳауа агәаҟраҿы 
шакәу».

Ҳасан иҧа, ишаҧу еиҧш,  
инырцәымҩа дықәҵаны де-
иҭахынҳәит Аҧсныҟа, дызцыз  
агәыҧ рахь. Амцаҧшь иаҩы-
заз зхатәгәаҧхарала еибашьу-
аз арҧарцәа ирхылаҧштәын, 
имҩақәҵатәын рхымҩаҧгара 
ибааҧсу ахылымҵырц, Ҳазшаз 
илаҧш хара ирҟәыгамхарц, урҭ 
зегь рзы уи иашьапкреи  имҵа-
матанеиреи мҩаҧгалатәын. Зы-
уаажәлар рхәыцра зцәеижьаҿы 

изылаҧызшәахьаз абырг шлара 
шкәакәа, зааӡаратә ҵакы ҳаракыз 
иажәа шәан-изан вбак узамҭо, 
дцәажәон ицқьаны, иҧсыҧ аб-
жьыҵәҟьа умаҳауа ираӡаны, аха 
ахҭа иҭарҧшны. Иажәа ҧхылдан, 
иҟәыҕан. 

«Аҧсны зықәшәаз арыцҳа-
ра Чечентәылазы ихьаа дууп. 
Еиҵагыло абиҧарақәа аам-
сҭашәала рааӡаразы, Кавказ иа-
накәызаалак абыргцәа рхаҭара 
акырӡа аҵанакуан. Убри азоуп 
сара арҭ арҧарцәа сызрылагы-
лоу», – иҳәеит Ҳасан иҿцәажәа-
рақәа руак аан.

– Аҧсуаа рхақәиҭразы ақәҧа-
ра аҧхьагылаҩ, ажәлар маҷқәа 
рзинқәа рыхьчаҩ, Кавказ аҵеи 
лаша Владислав Арӡынба дахьиз 
Ешыра ақыҭа ҧшӡоуп даара. 
Аамҭала уи аҵара ахьиҵоз аб-
жьаратә школ ашҭаҿоуп сара 
сҧа Сеидыҟ дахьҭахаз, – ина-
циҵан иажәа, дааҭгылеит маҷк. 
Анаҩс, инапаҿы ирҽны иикыз 
агазеҭ «Республика Абхазия» аа-
иҵихын, Лев Лиубченко иеицыр-
дыруа ицәаҳәақәа, аҵыхәтәан-
тәи ацәаҳәа еиҳа  иналкааны 
днаҧхьеит:

Абхазы, абхазы, вас мало,
Нечестный, неправедный бой!
Но танк не страшнее кинжала, 
Когда твои братья с тобой!..
Ааи, аҵыхәтәантәи ацәаҳәа ала 

иҳәеит абырг гәаҭа лаша иҳәарц 
ииҭахыз зегьы, хаҭала ихымҩаҧ-
гашьала ирҵабыргуа уи аҵакы.

30 шықәса раҧхьа Аиааира 
наӡа ҳзаазгаз, зыхьӡқәа ахаана-
згьы еиҵагыло абиҧарақәа ика-
мыршәкәа, ашәышықәсақәа ир-
гәылганы еимырдало Чечентәыла 
аҵеицәа иреиуоуп: Хамзат Ханка-
ров, Иса Арсаликов, Куреиш Алау-
динов, Лом-Али Чачаев, Алхазур 
Сулеиманов, Ҭемирбулат Ахмадов, 
Абуазид Ахьиадов, Умулат Дашаев, 
Адам Саипулаев, Сулҭан Дакаев, 
Магомед Абубакаров, Турпал-Али 
Атгериев уҳәа убас аӡәырҩы.

М.АМЗАЦБА

Ашьхатәыла Аԥсны

Х а ш ҭ р а  з қ ә ы м
«Ҳара еснагь 

иаҳгәалаҳаршәо-
ит Ахақәиҭреи 
Ахьыԥшымреи ҳза-
азгаз ҳҵеицәа. Иахьа 
уажәраанӡа ари 
аҭыҧ аҿы ишьҭан 
иҭахаз ҳуниверситет 
аусзуҩцәеи асту-
дентцәеи ргәалашәа-
ра иазкыз ахаҳә. 
Аха сынтәа, Аиааира 
30 шықәса ахыҵра 
аҳаҭыраз иҳаӡбеит 
ҳҵеицәа рыхьӡ анаӡаӡатәра иазку, 
дара ирықәнагахаша абаҟа аартра. 
Иҭабуп ҳәа  шәаҳхәоит иааиз зегьы. 
Сара иахьа ауниверситет аҟны исас-
ны иҟоу ҳәа уаҩ дызбаӡом, зегьы 
ҳара ҳааӡаамҭацәеи иҳазгәакьоуи  
шәоуп – ҳгәырҩеи ҳгәырӷьареи ҳа-
цеиҩызшо».

Аректор дырзааҭгылеит 96-ҩык 
иҭахаз аҵараиурҭа аусзуҩцәеи асту-
дентцәеи рыстуденттәи русуратәи 
ԥсҭазаареи рҟнытә игәалашәарақәа. 

Аиааира амш азгәарҭеит 
Аиааира Ду  амшныҳәа  ҩажәи жәаба шықә-

са  ахыҵра инамаданы  Аҧсны  ахьынӡанаӡааӡо 
еиҿкаан аныҳәатә уснагӡатәқәа.  Аҧсны араи-
онқәа зегьы рҿы еиҧш Очамчыра араион аҿгьы 
аныҳәа азгәаҭара хацыркын шьыжьнаҵы, ақалақь 
агәаны игылоу иҭахаз аибашьцәа рбаҟа амҵан 
ашәҭқәа рышьҭаҵарала. Аҧсадгьыл ахьчаҩцәа 
ргәалашәара аҿаҧхьа минуҭктәи аҿымҭрала 
иааҭгыланы ихырхәарц азы уахь инеит аибашьра 

аветеранцәа, иҭахаз рҭаацәа, араион ахадара, 
ауаажәларра, амчратә усбарҭақәа рхаҭарнак-
цәа, ашколхәыҷқәа. Ҳәарада , Аиааира амшныҳәа  
еиҳау аныҳәа ыҟаӡам ҳҭоурых аҿы. Избан акәзар, 
ари амш шәышықәсала иазықәҧон ҳабацәеи ҳаб-
дуцәеи. Аҧсны аҧсуа даҧшәыманы, ихатәы быз-
шәа дақәиҭны, ижәлар хәаҽымкәа ргәы ҭыганы 
рҭоурыхтә ҧсадгьыл  ақәыбзазара, абри акәын 
уи ақәҧара зызкыз. 

Иахьа иҳамоуп уи игәазыҳәагаз 
аиааира. Амала, иара алахьеиқәа-
ра ацуп. Ари амш азы абжьааҧны 
еиҧш акәымкәа еиҳа  иҵарны иуны-
руеит    зыҧсадгьыл зхы ақәызҵаз 
арҧарцәеи аҭыҧҳацәеи ргәалашәа-
рақәа, урызхәыцуеит  забацәеи за-
нацәеи зымбаӡакәа изызҳаз ахшара, 
угәы ҿыркаауеит  ҭаацәала  иҭархаз 
аҭынч уааԥсыра. Шықәсык еиҳаны 
ицоз Аҧсны жәлар Рџьынџьтәы-
латә еибашьра иааннажьит имҕьаӡо 
ахәрақәа, иаҧсахит аҧсҭазаара  аз-
неишьа. Урҭ ахҭысқәа раахыс аамҭа 
маҷымкәа ишцахьоугьы, ахҟьа-
ҧҟьақәа иахьагьы аныррра ҟарҵоит. 
Қәрала еилых ҟамҵаӡакәа абџьар 
иаҵагылаз рхәышҭаарақәа реиқәыр-
харазы икарҭәон ршьа, иақәгәыҕуан  
аҧеиҧш лаша. Ҳара иҳалшо акы-
заҵәык ауп – агәалашәара амырӡра, 
аҧсадагьыл ахьчаразы зхы зым-
шаҭаз аҵеицәа ззықәҧоз Аиааира 
аиқәырхара. Абри атәы азгәарҭон 
агәалашәаратә митинг аҿы иқәгылаз 
аветеранцәа.  

Аиааира амшныҳәа азгәаҭара  
аламҭалазы  акырџьара имҩаҧы-
суан иҭахаз  аибашьцәа – афыр-
хацәа  рыхьӡ  анаунагӡатәра иаз-
кыз  аусмҩаҧгатәқәа. Очамчыра 
араион  Кәтол ақыҭан иаартын 
иҭахаз  рбаҟа.  Афырхацәа    Асҭа-
мыр Ақырҭааи, Едуард  Ҧанҭиеи, 
Нодар Чагәааи  рҳаҭгәынқәа ирҭа-
аит.  Араҟа  аибашьра  аветеран  
Даур Гьергьиа имчала  Аиааира  
амшныҳәа  аламҭалазы  иргылан  
абираҟ  ахьхыршьуа  ашьаҟақәа. 
Аҧсны Афырхаҵа Леуан Миқаа 
иқәгылараҿы дазааҭгылеит  Едуард 
Ҧанҭиеи иареи реибадырра шыҟа-
лаз атәы: «Иареи сареи Гәымсҭатәи 
афронт аҿы ауп ҳахьеибадырыз. 
Иара  арратә зыҟаҵара бзиа иман, 
избан акәзар Асовет архәҭақәа рҿы 
арратә уалҧшьа ихигахьан. Аграна-

та аршәга акышьа здыруаз ҳмаҷҩын, 
иара атәы идыруан аҟынтә акышьа 
ҳирҵеит. Гәымсҭа ацҳаҿы раҧхьатәи 
атанк ҭазырхаз дреиуоуп Едуард 
Ҧанҭиа. Иара еснагь даҧхьагы-
лаҩын, издыруамызт ахьаҵра закәу.  
Аибашьцәа ҿырҧшыс дрыман. Ари 
ауаҩ ииашаҵәҟьаны дфырхаҵан, 
дгәымшәан». 

Аҧсны Афырхаҵа Адгәыр Ӡлаиа, 
уажәы ааигәа зыҧсҭазаара иалҵыз 
Аҧсны Афырхаҵа Нодар Чагәаа ди-
хцәажәо иазгәеиҭеит, ари аҧсадгьыл 
ахьчаҩ ижәлари иҧсадгьыли рымаҵ 
ауразы ихы дшамеигӡоз. Аибашьраан 
еиҧш аибашьра ашьҭахьтәи 
аҭынч бзазарааамҭазгьы  ихы аа-
ирҧшуан  ҧсыуа хаҵак ишиқәна-
гоу, аҵыхәтәантәи ашықәсқәа рзы 
дыхҭазкыз ачымазара иҽеиҭомызт 
гәкажьра ааирҧшӡомызт. Аибашьцәа 
рбаҟақәа ирҭааз аветеранцәа ргәа-
лашәарақәа рацәан. Леон иорден за-
нашьоу Амиран Ҵнариа иазгәеиҭеит 
Кәтол ақыҭа иалҵыз х-ҩык аишьцәа  
Аслан, Баҭал, Беслан Ақырҭаа рых-
ьӡ афырхаҵара иахьыӡрашәаны 
ишаанхо наунагӡа. Беслани Баҭали 
аибашьра ҟалаанӡагьы агвардиа 
иалан, амилаҭтә хақәиҭратә қәҧа-
ра иалахәын. Ҳәара аҭахым Аҧсны 
ашәарҭара ианҭагыла урҭ ҳаибашьуа-
ма ҳәа азҵаара шықәдмыргылоз. 
Аслан Ақырҭаа иакәзар, аибашьра иа-
налагаз ахәышәтәырҭаҿы дышьҭан, 
аха игәамбзиара дамыхәаҧшӡакәан 
ихәра ҽеила иҕьаанӡа  иашьцәа дна-
рывагылоит иҧсадгьыл ахьчаразы. 
Нанҳәамза жәиҧшь рзы, ацҳа ҟаҧшь 
аҿы Беслан Џьелиа игәыҧ иаланы 
раҧхьатәи  аҿагылара ҟазҵаз иры-
лан Баҭали Беслани Ақырҭаа. 

Аибашьра ашьҭахь    раҧхьатәи 
ашықәсқәа рзы иҭахаз  Кутолаа рҵе-
ицәа  рыхьӡала абаҟа   ақыҭа  уахь-
налало иргылан. Аха  аветеранцәа  
еснагь  ргәы иҵхон  ари аҭыҧ аҟны  

акомплекс  аргылара ахьрылымшаз. 
Сынтәа ари аус нагӡан  ақыҭа иалҵыз  
абизнесуаа рымчала. Аиааира  амш-
ныҳәа ҩажәи жәаба шықәса  ахыҵра 
аламҭалазы Кәтол ақыҭаҿ иаартын  
иҭахаз аибашьцәа фырхацәа ргәа-
лашәара иазку  акомплекс. «Ҳқыҭа 
Кәтол Аҧсны жәлар реибашьраҿы 
алагала дууп. Аӡәырҩы Кәтол аҵе-
ицәа рыҧсадгьыл рхы ақәырҵеит. 
Урҭ рыхьыӡқәа хашҭра роураны 
иҟаӡам», – иҳәеит ақыҭа Ахада Ген-
нади Ҵлаиа аусмҩаҧгатә иалахәыз 
аиааира амшныҳәа рыдныҳәало. 
Абаҟа аартра анаҩс Очамчыра араи-
он ахада ихаҭыҧуаҩ Артимон Габи-
лаиа иҳәеит  ҩажәи жәаба шықәса 
раҧхьа уажәы абаҟа ахьгылоу аҭыҧ 
аҿы ишьаарҵәыраз аҕа иҿагылара 
шымҩаҧысуаз. Кәтолаа рҵеицәа 
ирылшеит ақыҭа аҕа иаламҵара. Ари 
аҽны  араҟа  иара убасгьы иаадыр-
тит Аҧсны аҳәынҭқарратә симво-
лика  автор  Леон иорден занашьоу 
Валери Гамгьиа ибаҟа. «Владислав 
ду ишиҟазшьаз еиҧш ахаан иахьа 
мацараҳәа акгьы далагаӡомызт. 
Иацы иҟаз, иахьа иҟоу, уаҵәы иҟало 
ҳасаб рзиуан. Убас ауп ишыҟоу ҳби-
раҟгьы. Ажәытәӡатәи аҧсуа ҭоурыхи 
иахьатәи аамҭеи зныҧшуа акәны 
иҟалеит иара. Ус иҟоуп агербгьы. 
Ус иҟоуп ргәы икыдырҵо иреиҳау 
Аҳәынҭқарратә ҳамҭақәа: Аҧсны 
афырхаҵа, Леон иорден, «Агәым-
шәаразы» амедал. Еиқәыҧхьаӡоу 
зегьы авторс ирымоу  Леон иорден 
занашьоу, абаҩхатәра ду злаз, апа-
триот иаша  Валери Гамгьиа иоуп» 
, – иҳәеит абаҟа аартраҿы иқәгылаз 
апоет, апублицист Геннади Аламиа.

 Иҭахаз  аибашьцәа рыхьӡ  анау-
нагӡатәразы  аусмҩаҧгатә еиҿкаан  
Очамчыра араион  Ҧақәашь ақыҭан-
гьы. Араҟа  ақыҭа иалҵыз  Асҭамыр 
Шьанаа ибзоурала  иаартын  Асо-
вет Еидгыла  афырхаҵа  Владимир 
Ҧачлиеи Аҧсны  Аџьынџьтәылатә 
еибашьраҿы иаадырҧшыз агәым-
шәаразы  Леон иорден  занашьоу  
Анатоли Лагәлааи,  Џьума  Бачааи  
рбаҟа. Уи амҵан ашәҭқәа шьҭарҵе-
ит  араион анапхгара, аибашьра  
аветеранцәа, ауаажәларра, ашкол-
хәыҷқәа. Имҩаҧгаз амитинг  аҿы  
иқәгылеит аибашьцәа фырхацәа  
иааигәаны издыруаз рҩызцәа. 

 Ишырҳәо еиҧш, иага  аамҭа  
царгьы  аҳамҭа  еснагь  афыр-
хаҵа  даҧшаауеит. Агәрагара ыҟоуп  
аибашьра адәаҿы   афырхацәа гәым-
шәақәа  иаадырҧшыз   агәаҕьра  
иахәҭоу   ахәшьара  аиуп ҳәа. 

Елана Лашәриа

Ауниверситет астудентцәа рахь ихы 
нарханы иҳәеит:

«Аԥсны аҿиареи аӷьацареи 
рзы ахәҷы инаиркны аду иҟынӡа 
зегьы иҳалшо ҟаҳҵарц ҳақәнаго-
уп. Убасҟан ауп ҳҵеицәа ззықәԥоз 
рыгәҭакқәа анынагӡахо».

Иара убас аусмҩаԥгатә рхы ала-
дырхәит: урыстәылатәи аҳәынҭқар-
ратәи аполитикатәи усзуҩ, ААУ 
Ҳаҭыр зқәу адоктор Сергеи Бабу-
рин, Аԥсны  Жәлар Реизара Апар-

ламент Аиҳабы Лаша Ашәба, Аԥсны 
адәныҟатәи аусқәа рминистр Инал 
Арӡынба, Жәлар реизара адепутат-
цәа, Аԥсуа Иашахаҵаратә Уахәама 
аиҳабы Аб Басариан (Аԥлиа), Аԥсны 
иҟоу Россотрудничество Ахаҭар-
накра анапхгаҩы Дмитри Федо-
тов, иҭахаз аибашьцәа ранацәеи 
рхәыҷқәеи, аибашьра аветеранцәа, 
ААУ апрофессор-рҵаҩратә еилазаа-
реи астудентцәеи.

Абаҟа аартра ацеремониа аҟны 
астудентцәа ажәеинраалақәа 
ирыԥхьеит, иҭахаз аибашьцәа ры- 
хьӡқәа ргәаладыршәеит.

Абаҟа ҟаҵан Ростов ақалақь аҟны, 
уи авторс дамоуп аскульптор Тимур 
Ҟаитан. Абаҟа аргылара аус напхга-
ра аиҭон ААУ аҟазарақәа рфакультет 
адекан, асахьаҭыхҩы Нугзар Логәуа.

Аџьаз шәҟәаҟны иҭаԥҟоуп Аԥсны 
Аиааиреи Ахьыԥшымреи рзы иҭа-
хаз 96-ҩык аибашьцәа рыжәлақәеи 
рыхьыӡқәеи.

Агәаларшәаратә митинг ахыр-
кәшамҭазы уи иалахәыз зегьы 
ашәҭ шьыҵәрақәа шьҭарҵеит абаҟа 
амҵан.

Алхас ЧХАМАЛИА

 Х Жәларбжьаратәи арт-фестиваль
«Амшын аԥшаҳәаҿтәи анеиааира»

Абар, шьҭа акрааҵуеит И. Па-
пасқьыр ихьӡ зху Амилаҭтә биб-
лиотека анапхгарала имҩаԥысуе-
ижьҭеи арт-фестиваль «Амшын 
аԥшаҳәаҿтәи анеиааира». Сын-
тәа уи азкын Аиааира  30 шықә-
са ахыҵреи Аԥсны ахьыԥшымра 
жәларбжьаратәи азхаҵара  15 
шықәса ахыҵреи.

Еиҳараӡак уи амҩаԥгара хықәкы 
хадас иамоуп аҿар ашәҟәыԥхьара 
радыԥхьалара, абиблиотекақәа 
рышҟа рымҩахгара.

Амилаҭтә библиотека иаҵанакуа 
амшын аԥшаҳәа ықәрҭәаан инеиа-
аиуан асасцәа, урҭ ирзеиҿкаан 
ҳҭоурых, ҳҟазара, ҳфырхаҵара 
аазырԥшуа ацәыргақәҵақәа. Аԥс-
нытәи аҳәынҭқарратә музеиқәа, 
ашколхәыҷқәа рықәгыларақәа, 
абиблиотекақәа рышәҟәтәы цәыр-
гақәҵақәа афестиваль аҵакы ха-
дырҭәаауан.

Аԥсны аамҭацыԥхьаӡа ин-
хоз-инҵуаз амилаҭқәа рбзаза-
шьа анырԥшуп араҟа еиҿыркааз 
афотостенд. Улаԥш  узаҟәгомызт, 

шықәса рацәала иҳаланхоз абыр-
зенцәа ирызку астенд.

Хыԥхьаӡара рацәала аибашьра 
Афырхацәа рфотосахьақәа ацәыр-
гақәҵа иазлырхиеит Екатерина 
Бебиа лхатәы архив аҟнытә. Урҭ 
ирыбзоураны аҭаацәа еиҭаргәала-
дыршәон ԥсра зқәым Аԥсны Афыр-
хацәа. Ара  иубон Аԥсны Раԥхьатәи 
Ахада имашьына, аибашьра аан 
иҭыху, зыԥсҭазаара  ҳахҭнызҵаз 
аибашьцәа гәымшәақәа Мушьни 
Хәарцкиа, Закан Амаршьан, Даур 
Амқәаб уҳәа шәҩыла ҳахьӡырҳәа-
гақәа рхаҿқәа. «Ифырхаҵаратәын 
абжьыуаа ражәа», абас ахьӡын 
Е.Бебиа-ԥҳа лстенд, уи  ианыԥшу-
еит аибашьраан ладеи-ҩадеи ҳа-
идызкылоз аԥсуа радио аҟны иро-
уаз асалам шәҟәқәа. Убарҭ ируакуп 
Арасаӡыхьтәи асалам шәҟәы, уи  
лнапҩымҭоуп усҟан истудентыз 
Наира  Чқәан. 

Аибашьра анцоз ҳаӷацәа ааха 
ӷәӷәа рырҭеит Дырмит Гәлиа, Сам-

сон Ҷанба, Иуа Коӷониа рбаҟақәа, 
ирблит, иццышәыртәит Аԥсны аҭо-
урых архив зегьы ахьыҟаз аԥсу-
аҭҵаратә институт. Уи рдыруазаро-
уп еиҵагыло ҳҿар. Афестиваль аҿы  
ицәырган урҭ хашҭра зқәым афото-
сахьақәа. Ҟарачы-Черқьестәыла, 
Абазашҭантәи Ԥсыж ақыҭан афести-
валь аҿы еиҿыркааит ацәыргақәҵа. 
Уи  ианырԥшуп дара ҳашьцәа 
иахьатәи рыԥсҭазаара, изхыҽхәо 
аҿар аҵарадырра амҩа иану рду-
неи ҭбаа.

Шықәса рацәала абиблиотека аус  
иазааԥсахьоу Зоиа Кәыҵниа-ԥҳаи Ли-
усиа  Черевкои еиҿыркааит ашәҟәқәа 
рцәыргақәҵа, асасцәа ирылшон 
ара иргәаԥхаз ашәҟәқәа ргара. 
Ирацәаҩуп, аҿар, ашколхәыҷқәа 
ҳамҭас ашәҟәқәа згаз. Баша ирҳәом 
«зегьы аԥхьаҩ изы, зегьы аҿар рзы».

Афестиваль иалахәын Очамчыра 
араиони Гәдоуҭа араиони рҟнытә 
ашколхәыҷқәа, урҭ ицәырырге-
ит асахьаҭыхратә школқәа рҟнытә 
рҭыхымҭақәа. Ҳара ҳлыҿцәажәеит 
зхатәы ҭыхымҭақәа рыла ацәыр-

гақәҵа еиҿызкааз Хәаԥтәи абжьа-
ратә школ аҵаҩы Ерена Бебиа. Лара 
асахьаҭыхра даҿуп 1-тәи аклассаҿ 
дантәаз аахыс. Аиашазы, убла  ар-
гәырӷьоит  лнапкымҭақәа. Ишәхьоу 
сахьаҭыхҩыки еиԥш ашәыгақәа лхы 
иалырхәоит. Иара убас илықәҿиоит 
акарандашь амацара ала иаԥылҵаз 
апатреҭқәагьы.

Афестиваль дырлахҿыхуан ашкол-
хәыҷқәа рыла еиҿкааз аԥхьарақәа. 
Аҵаҩцәа аԥсы ахаҵаны иаԥхьон ҳа-
ибашьра афырхацәа ирызку ажәе-
инраалақәа. Уи еиҿылкааит абиблио-
тека аусзуҩы Ламзира Шьынқәба. 
Аҿар гәахәала инарыгӡон аестрадатә 
ашәақәагьы.

Иааиԥмырҟьаӡакәа хәылԥазынӡа 
Амилаҭтә библиотека ашҭа иҭыҩуан 
ашәеи ажәеи.

Зегь рыла еиҿкаан есышықәса 
ҳзыргәырӷьо арт-фестиваль. Шьарда-
амҭа шәнеилааит уи иалахәыз зегьы!

Наира САБЕКИА

И Х Ы М Ҽ У А  А Х Ь А А

Аибашьра  алаӷырӡи агәырҩеи 
ацуп. Ауаҩытәыҩса дызблуа ахьаа 
имыцәаӡо мцабзуп. Нанҳәамза 
30 рзы адунеи зегьы иазгәарҭоит 
хабарда ибжьаӡыз   ргәалашәара 
амш. 

Аибашьра анеилга, Гал аҳәааҿы 
руалԥшьа анагӡараан  407-ҩык 
ҭахеит. Хабарда ибжьаӡыз  ҳаи-
башьцәа рлахьынҵа угәы ҭнашьа-
ауеит, аҵаа хьшәашәа аиԥш, уз-
зыӡырҩуа  аҭоурых уардысуеит, 
иуқәыӷәӷәоит, уцәа ианырлоит 
ахааназгьы. 

Аԥсны аԥсуаа рдац-ԥашә 
ыҵызхырц зҭаххаз  ақырҭцәа 
хамеигӡарада ирҿагылаз иреи-
уоуп Калдахәара  ииз Заурбеии 
Зураби Ҟаитанаа. Раԥхьа еи-
башьра ицаз Заурбеи иоуп. Уи 
Гәымсҭатәи ахырхарҭаҿы деи-
башьуан. Ажьырныҳәатәи ажәы-
лара далахәын. Илҵшәадахаз 
ажәылара ашьҭахь ҳаибашьцәа 
аҽазыҟаҵарақәа рзы Пицундаҟа 
идәықәҵан. Уаҟа аҽазыҟаҵарақәа 
раан, аибашьцәа ахьеилагылаз 
артҟәацга аӡәы импыҵаԥжәеит, 
уи иахҟьаны аԥсҭбарақәа ҟалеит. 
Маха-шьахала иӷәӷәаз Заурбеи 
ахыԥҽыха ишьапы ӷәӷәала иахьа-
ахаз иахҟьаны, ишьапы хырҵәеит.  
ажәыларахь дцо дзыҟамлеит.

Заурбеи иашьа Зураб Заа-
беҭ-иԥа  хәажәкыра 15-16-тәи 

ажәылара иалахәыз дрылагы-
лан. Ԥыҭрак инаскьахьан еиԥш 
дырхәит, ишьапы дықәгылартә 
дыҟамызт.  Иҩызцәа ԥхьаҟа ижәы-
лон, «Сара схы сахәартә сыҟоуп, 
шәара ԥхьаҟа шәца», – ҳәа иб-
жьы рхьигӡеит. Уи ашьҭахь Зураб 
иҩызцәа анхьаҵуаз, дахьырхәыз 
дыҟамызт. Хабарда дыбжьаӡит. 
Иара  «Леон» иорден ианашьо-
уп. Аибашьра ихымхәаны иаан-
нажьыз Заурбеи, иашьа ибжьаӡра 
иқәыӷәӷәон. Игәаҵа ҵызблаауаз 
ахьаа есааира аҽинардыруан… 
Хара имгакәа игәы аангыле-
ит… Уи иԥсҭазаара анҿахҵәа 52 
мшы ҟалаанӡа раҳәшьа Амрагьы 
лыԥсҭазаара далҵит. Ран Зинаида 
аиарҭа дамоуп… Заурбеи иԥсҭа-
заара даналҵ, Зурабгьы иҵәыуа-
ра  ҟарҵеит. 

Иахьа Ҟаитан Заабеҭ Кәыҷа-
иԥа иашҭа ахәыҷышьҭыбжьы 
ҭыҩуеит. Анцәа иџьшьаны Заб 
игәараҭа иҟоу  Заурбеигьы  Зу-
рабгьы рашьа Заур ԥшьҩык их-
шара рызҳауеит. – Аԥсҭазаара 
даара иуқәыӷәӷәоит, ушьа злоу 
ауаҩы дыбжьаӡны даныҟоу…  
Ахааназ ани аби рыхшара анбаа-

уеи ҳәа рымҩахь аԥшра рықәым-
шәааит.  Ҳажәлар  аихьӡара дуқәа 
рԥеиԥшзааит. Аибашьра ҳҟәы-
газааит. Зхы ҳахҭнызҵаз хашҭра 
рықәымзааит, – иҳәеит Заур. 

***
Базба Мераб Сергеи-иԥа за-

нааҭла дмашьынаныҟәцаҩын. 
Аибашьра ианалага Начач Влади-
мир напхгара зиҭоз агәыԥ аҟны 
дыҟан. Дшәарыцаҩын. Икылкаа-
ны дхысуан. Убри азы ахьӡ ҷыда 
«Ашә́арыцаҩ» ҳәа ихырҵеит… 
Хәажәкыра 15-16-тәи ажәыла-
ра далахәын, усҟан командирс  
Аҩӡба Фридон диман. Мераб аӡи-
ас Гәымсҭа ирыз дрылан. Аиҿахы-
сра ӷәӷәа ашьҭахь Мераб иҩызцәа 
дрымбаӡеит. Иара иан милаҭла 
дақырҭуан. Лыԥсы ахьынӡаҭаз 
лыҷкәын иԥшааразы илылшоз 
зегьы ҟалҵеит, аха  илҵшәадахеит.

 – Еснагь агәашә́ахь сылаԥш 
хоуп, даашашәа сгәы иабоит. 
Исҭахуп ихабарк аилкаара сы-

мазарц… Уи разҟуп, сара Анцәа 
исаҭәеимшьеит… Иашьазаҵә Гиви 
аибашьра далахәын, иашьа иха-
бар аҟамзаара иахҟьаны агәыхь 
ҵигеит, хара имгакәангьы иԥсҭа-
заара далҵит. 

***
Гәдоуҭа ақалақь аҟны ииз, 

изызҳаз Подлесни Александр 
Николаи-иԥа аибашьрахь 
ихатәгәаԥхарала  дцеит. Ахыԥ-
саҟьага икын. Цәыббра анҵәамҭа-
зы аҩны дааит, ицамҭазы иаб, ус 
иеиҳәеит: – Сан, илоумҳәан, уаҵәы 
ԥшыхәра ҳцоит! – Аԥшыхәра 
иахьцаз аӷацәа ирылашәеит.

Алеқсандр аҵыхәтәанынӡа 
иҩызцәа рыгәҭа дыҟан. Ахьаҵразы 
адҵа аныҟала,  ихьаҵыз рҿы Алеқ-
сандр дыҟамызт. Дырзымԥшааӡе-
ит. Хымыз анааҵ иаб игәы ԥжәаны 
дыԥсит…

– Иахьагьы сыԥшуп, агәашә аб-
жьы ангалакь, сгәы ҭыԥсаауеит. 
Ихабар ыҟаӡам. Дахьиз, иахьизҳаз 
иԥсадгьыл аҟны џьара ибаҩ анышә 
иамадоуп. Исҭахуп ҳаԥсқәа еицы-
зарц… Иара ихьӡ ахаан имыӡырц… 
– лҳәоит иан Нина. 

***
Цәеиба Руслан Акаки-иԥа 

дҭаацәаран, х-ҩык ахшара дра-
бын: Илона, Ирма, Саид. Иԥшәма 
Кәарҷелиа Уда Дмитри-иԥҳа 
дырҵаҩын. Гәдоуҭа инхон. Ру-
слан дпатриот дуун, аԥсуа ми-
лаҭ-хқәиҭратә қәԥара еснагь 
далахәын. Аибашьра ианалага аҽ-
ныҵәҟьа аҩны ддәылҵит.

Хәажәкыра 15-16-тәи ажәы-
лараан III-тәи ажәыларатә бата-
лион, командирс Аҩӡба Фридон 
дызмаз далан. Аибашьра аҩбатәи 
амш азы автомат иԥшаахьан. Ар-
ратә уалԥшьа анихигоз аима-
дараҿы дыҟан. Аштаб аҿы уи 
аус бзианы ишидыруаз реиҳәе-
ит. Иара атехника ҿыц ирҭеит. 
Аӡы ианыр ашьҭахь арациа аус 
амуӡеит. Ԥыҭрак аус анадиула 
ашьҭахь аусура иалагеит. Маҷк 
инаскьахьан, еиҭа иԥхасҭахеит. 
Ианаму ицыз аибашьцәа иааныжь 
ҳәа иарҳәеит:  «Ҳаныхынҳәлак 

исызҭаз ирасҳәозеи?! Икажьны 
сааит сҳәома?! Иара усгьы цәгьа-
ла ирԥшааит», – иҳәан, иҟәаҟәа 
иқәҵаны, ԥхьаҟа иҿынеихеит… Уи 
нахыс уаҳа аӡәгьы димбаӡеит. Ха-
барда дыбжьаӡит, «Леон» иорден 
ианашьоуп.

***
Цәышба Адгәыр Едуард-иԥа 21 

шықәса ихыҵуан,  Гәдоуҭа дынхон. 
Аррамаҵура Бабруиск дахысит, 
Краснодартәи абиржатә институт 
дҭан. Раԥхьатәи амшқәа абџьар 
имаӡамызт, нас иԥшааит.

Хәажәкыра 15-16-тәи ажәылара 
далахәын, Дармаа Игор иротаҿы 
дыҟан. Амҩаду Гәымсҭа аҩадатәи 
ахәҭала «Асаркьа» ахьыҟаз рҭыԥ 
ааныркылар акәын. Хыхьынтәи 
илбаауаз ҳаибашьцәа, аӷацәа еиу-
еиԥшымз абџьар хкқәа рыла иры-
лахысуан. Ҳаибашьцәа рҭыԥ аҟны 
инеиаанӡа ашьаарҵәыра ины-
лагылеит. Абраҟа Цәышба Адгәыр 
ахы иқәшәеит. 

«Леон» иорден занашьоу 
Хагәышь Заур (Кыта): Адгәыр 
иабџьар шикыз уа даанхеит, ипу-
лемиот даара акыраамҭа абжьы 

гон… Ҳаибашьцәа хьаҵит. Уи 
ашьҭахь Адгәыр ихабар аӡәгьы 
имбаӡеит». «Леон» иорден иа-
нашьоуп, хабарда дыбжьаӡны 
дыҟоуп. 

***
Гәынба Валери (Вианор) Вла-

димир-иԥа Мгәыӡырхәатәын. 
Аибашьра ишалагаз аниаҳа иа-
разнак абџьар иашьҭаз дрыцле-
ит. Иԥшааит. Дбар Фата напхгара 
зиҭоз Мгәыӡырхәаа ргәыԥ да-
лалеит. Иеибашьратә мҩа Гагра-
ла иалагеит. Гагра ахақәиҭтәра 
ашьҭахь Гәымсҭатәи ахырхарҭахь 
диасуеит,  аҩбатәи абригада, 
ахԥатәи абаталион, ахԥатәи аро-
та акомандаҟаҵаҩы ихаҭыԥуаҩс 
далырхуеит.

Гәынба Валери иӷәӷәара, 
игәымшәара аибашьраҿы 
иҩызцәа ирныруан. Уи агәаӷь 
имаз иҩызцәа иаартны иа-
лацәажәон. Аибашьра аил-
гамҭахь инеиуан…

Ахәы ҳаракы Цугуровка 
ахақәиҭтәразы Валери иҩыз-
цәа драԥхьагылан. Раԥхьатәи 
амш азы аӷа ихырӷәӷәарҭақәа 
ҩба ԥжәан. Аӷа иҭыԥ дахцан, 
уи аҭыԥ ҳаруаа иааныркыле-
ит. Абри ажәылараҿы 16-ҩык 
ҭахеит, 43-ҩык ахәрақәа ро-
уит.  Рымчқәа анмаҷха аԥ-
садгьыл ахьчаҩцәа хьаҵуа 
иалагеит. Ианхьаҵуаз Валери 
ахәра ӷәӷәа иоуит. Уи иааигәа 
иҟаз аибашьҩы Ажьиба Гу-
лик акыр дласкьеигеит… Аха 
аӡәы ихала дигартә дыҟамызт. 
Ишәарҭам ҳәа иахьиԥхьаӡоз, 
ҵла дук амҵан диҵәахит. Да-
ныхынҳәлак дацәымҩашьартә 
аҵла днахәаԥшит. Ацхы-
рааҩцәа ааигаразы дылбааит… 

Аха, ԥыҭраамҭак анаҩс 
аӡы аҟәараҿы ирыԥша-
аз уи иабџьар ала еил-
каахеит, Гәликгьы аӷацәа 
дышрымԥыхьашәаз.

Гәынба Валери дыхәмар-
шәа иҭаацәеи иҩызцәеи 
иреиҳәалон: «Аӷа инапаҵаҟа 
ахаангьы сҟаларатәы аҭагы-
лазаашьа исҭаӡом, уи азы ес-
нагь патронк ҵәахны исымо-
уп. Хабарда ибжьаӡыз Гәынба 
Валери Владимир-иԥа Аԥсны 
Афырхаҵа ҳәа ахьӡ ихҵоуп. 

Ҳаԥсадгьыл ҳзеиқәзырхаз, 
ахаан рыхьӡқәа ыӡӡом. Ха-
барда ибжьаӡыз ҳаибашьцәа 
рҭоурыхқәа разыӡырҩра да-
ара иуадаҩуп, илаӷырӡуп… 
Зыхшара ҭахаз, хабарда 
ибжьаӡыз зегьы рҿаԥхьа 
ҳхырхәоит. Рыԥсы зқәырҵаз 
Аԥсны ӷьацааит, иҿиааит. 
Иага аамҭа царгьы ҳаиқәзыр-
хаз зегьы ҳаԥсуа ҭоурых иа-
хаҿызаауеит. Уаҳа еибашьра 
ҟамлааит.

Гугуца ЏЬЫКЫРБА

Гагра ахақәиҭтәра 
амш

Жьҭаара 6, 1992-1993 ш ш. Аҧс-
ны Аџьынџьтәылатәи аибашьраҟ-
ны игоу раҧхьатәи иааираны иаз-
гәаҳҭоит есышықәса. 31 шықәса 
раҧхьа Аҧсны Аҳәынҭқарратә би-
раҟ ахашәыршәырит аӡиас Ҧсоу 
ахықәан Амраҭашәаратәи аҳәаа.

Аҧсны Жәлар Рџьынџьтәылатә 
еибашьра аҭоурых аҿы, Гагра 
ақалақьи ҳаҧсадгьыл мраҭашәа-
ратәи агани рхақәиҭтәра ахә 
ашьара уадаҩуп. Уи аҧсҭазааратә 
мҩа аанартит, иалнаршеит аҧсуа 
Арбџьар мчқәа рышьақәыргы-
лара. Ҳауаажәлар  Аиааира на-
гӡахьы ргәыҕра шьақәнарҕәҕәе-
ит даҽазныкгьы. Ари Аиааирала 
гәыҩбарада еилкаахеит ҳажәлар 
шьҭахьҟа ишхьамҵуа, мҩашьарада 
иаҳҳәар ҳалшоит, аибашьра наҟ-
наҟтәи алҵшәа мҩақәнаҵеит ҳәа.

Зынӡаск аибашьыгатә бџьар 
зманы Гагра ахақәиҭтәра иа-
лахәыз: 570-ҩык аибашьцәа,  
рахьтә иҭахеит 112-ҩык , 15-ҩык 
зхатә гәаҧхарала еибашьуаз на-
злоу. «Буря» ҳәа ахьӡ ҷыда зауз 
арратә жәылара иалагеит окти-
абр 1 азы, ижәылон  агәыҧқәа 
О. Хьециа, Џь. Чыркба, З. Хәарц-
кьиа, Џь. Тәанба  заҧхьагылаз.
Ари ажәылара иалахәын убасгьы 
И. Иаганов дызҧызаз аҟабар-
дақәа  ргәыҧ  (40-ҩык), Ш. Басаев 
дзаҧхьагылаз ачеченцәа ргәыҧ 
зеилазаараҿы Х. Ханкарови С. Да-
шаеви ргәыҧқәа рыла ишьақәгы-
лаз (60-ҩык), М. Кьылба наҧхгара 
зиҭоз Ҟарачы-Черқьестәи  агәыҧ 
(27-ҩык), иара убасгьы Ҭырқәтәы-
латәи ҳџьынџьуаа рхылҵшьҭрақәа 
еидызкылоз  Шь. Ажәанба дызҧы-
заз.

Гагратәи ахырхарҭа ажәылара 
акомандаҟаҵаҩыс дыҟан апол-
ковник Сергеи Дбар. Абраҟа 
иазгәаҭатәуп жәылара ианцоз 
ихьанҭоу аибашьыгатә маругақәа 
рахьтә ирымаз атанкқәа Т-55-
қәа ҩбеи аминаршәгақәа ҩбеи 
шракәыз ҳаруаа. 

Гагра ақалақь ахақәиҭтәра  аз-
гәаҭара инамаданы октиабр 
6   асааҭ 10 рзы араион Ахада-
ра аусзуҩцәа, хатәгәаҧхарала 
иааны ҳаҧсадгьыл ҳацзыхьчоз 
рхаҭарнакцәа, абжьаратә школқәа 
рҵаҩцәа ашәҭ шьыҵәрақәа 
шьҭарҵеит ақалақь агәҭа иҟоу 
Аҧсны Раҧхьатәи Ахада Влади-
слав Арӡынбеи, аҧсадгьыл ахь-
чара зхы ақәызҵази рбаҟақәа 
рҟны. Убасгьы, Гагра ақалақь 
ахақәиҭраҿы зылшамҭа рацәаӡоу 
Аҧсны Афырхаҵа Роберт Кәарҷиа 
дахьҭахаз аҭыҧ аҿы иаартыз 
абаҟаҿгьы. Анаҩс, Абазгаа рымҩа-
ду аҟны аветеранцәеи иҭахаз 
рмаҭацәеи еицеиҭарҳаит аҵлақәа, 
Аиааира 30 шықәса ахыҵра ахьӡа-
ла.

Гагра араион Ахада ихаҭыҧуаҩ 
Гәынба Хана лажәақәа рыла Аиа-
аира 30 шықәса ахыҵра ахьӡала, 
Аҧсны Жәлар Рџьынџьтәылатә 
еибашьра  аветеран, «Агәымшәа-
разы» амедал занашьоу х-ҩык 
ахшара зааӡо Арсҭаа Асҭана иҭан 
милионки ҩышәи ҩынҩажәи жәа-
ба нызқь мааҭ зыхәҧса наӡо, х-уа-
дак змоу анхарҭа, Бзыҧҭа аҳаблан 
Асҧа аиланхарҭаҿы. Иара убас, 
хатәгәаҧхарала иааны ҳаҧсад-
гьыл ахьчара зхы ақәызҵаз Рам-
зан Кунжуеви Али Нагаеви рҭа-
ацәарақәагьы ауаҭахқәа рзалхын 
«Кемпинг» ҳәа иахьашьҭоу аилан-
харҭаҿы.

Нхарҭала иеиқәыршәоу аҭаацәа-
рақәа рыхьӡала: – Иаҳзыҟашәҵаз 
азҿлымҳаразы зегь ҳахьӡала 
иҭабуп ҳәа шәасҳәоит. Ҭынчра-
ла ихаҭәаау агәырҕьара нагӡа 
рҧеиҧшзааит зҭоурых ҵаулоу 
ҳажәлар, ҳәа азгәеиҭеит Арсҭаа 
Асҭан, араион Ахадара аусзуҩцәеи 
ари аус анагӡара зыхәҭаа алоу 
зегьы рахь ихы рханы. 

Ахра АНҚӘАБ

ЦӘЫШБА
Адгәыр Едуард-иԥа

ҞАИТАН
Зураб Заабеҭ-иԥа

И Г Ә Ы И Х О Н Ҧ Х Ь А Ҟ А …

26 шықәса дшырҭагылаз, аҕа 
ихымца зыҧсҭазаара ҿахнаҵәаз, 
арҧыс  Бено Ҟалҕьы иуацәеи-иҭын-
хацәеи, дыздыруази, ицеибашьуаз 
иҩызцәеи иӡбахә ианалацәажәо  
лабжышда ирызҳәом.

Бено иаҳәшьа Марина, лашьа 
заҵә дылгәаларшәо ҳаиҿцәажәа-
раан иазгәалҭеит, иашьеи 
иаҳәшьеи даара ишеихӡыӡаау-
аз, ишеизааигәаз, гәҭыхала ише-
ицәажәоз,  рымаӡа шеилаз, ҽнак 
еибамбаргьы шыҟамлоз.

«Бено даныхәаҷыз инаркны 
даара ихымҩаҧгашьа ҿырҧшы-
ган, ҟазшьала дуаҩ ҭынчын, 
мыцхәы ацәажәара ицәаҩа-
мызт. Абжьбатәи акласс аҟны 
аҵара аниҵоз инаркны ихатәы 
жәеинраалақәа иҩуан. Аҧсны 
Аџьынџьтәылатә еибашьра иана-
лагоз, август 14 аҽны  ААУ  афи-
лологиатә факультет аҟны иҵара 
ахыркәшамҭаз аҵыхәтәантәи 
аҧышәара иман. Саргьы, агәыб-
жьанытә сыҧҳа Аида ашкол аҭа-
ларазы деиқәсыршәарц уи аҽны 
Аҟәа  санааи ҳаиқәшәеит. Аха, 
ҳгәаҳҽанӡамкәа аибашьра ҳа-
налашәа, шьҭахьҟа цашьа ҳама-
мызт, ҳаҕацәа амҩақәа ркхьан 
аҟнытә, ҳҭынхацәа рахь ҧхьара 
ҳцеит.  Санхәыҧҳа Алла Чкаду-
еи уи лхатә ҩыза Иуана Саӡбеи 
рҟны ҳаҟанаҵ, сашьа Беногьы 
уахь днеит. Адырҩаҽны, ҳгәыла 
ҷкәын  Андреи Қәаранӡиа амшын 
баҕәаза ааигәара аҕацәа дышҭа-
дырхаз ҳаҳаит. Аҧсы амашьына 
«Камаз» дақәҵаны Кәтолҟа дыз-
ларгоз ҳаргьы ҳаццеит. Ақырҭцәа 
ирымбарц азы Беногьи егьырҭ 
иҳацыз аҷкәынцәагьы 
аҭоубыҭ иаваиан. Заа 
ирацәажәахьан аҟнытә, 
ҳаҕацәа ҳаламкьыскәан 
ҳаурышьҭгәышьеит, иҳацыз 
аҷкәынцәагьы рызгәамҭаӡеит» – 
дҳацәажәон Марина.

Марина лажәақәа рыла, анаҩс 
Бено, иҩызцәа зегь реиҧш, 
ахаҵарамҩа данылеит. Уи из-
лаҳалҳәаз ала, «Агәымшәара-
зы» амедал занашьоу, аибашьра 
ашьҭахь зыҧсҭазаара иалҵыз 
лхатә ҩыза Едуард (Туту) Чкаду-
еи Бенои агәыҧ «Стрелец» иалан, 
еицеибашьуан.

«Уара х-ҩык ахшара ааӡатәыс 
иумоуп, ухы гәаҭа, сара стәы ха-
зуп…»– ҳәа имаҳә диабжьон ди-
хӡыӡаауа», – илгәалалыршәон 
Марина, Бено иажәақәа.

«Бено иажәа раӡан, ишәа-иза 
акәын дышцәажәоз. Амц даабуа-

мызт, аиаша давсуамызт. Аҧсҭа-
заараҿы игәамҧхоз акы анибоз 
ачҳара ааирҧшуан, адәахьы 
инирҧшуамызт, аха ҩнуҵҟала 
дарҭынчуамызт», – лҳәеит Марина, 
Бено иуаҩышьа, иҟазшьа азгәаҭо, 
уажәы-уажәы лылабжышқәагьы 
лызнымкылакәан лӡамҩа инахьы-
жжуан.  Лажәа ацҵара лцәыуа-
даҩны ҿымҭ ашьшьыҳәа даатәон.

 Хаҭала, ҳаргьы уи лашьа ихьаа 
дырҩегь иахьҳарҿыцыз азы аҭам-

заара шьҭаҵо, ҳаицәажәара ацҵа-
ра ҳҽазаҳшәеит.

Лылабжышқәа аалрыцқьан, 
лашьа идҳәалаз аки-аки еишьҭа-
ланы лхаҿы иааиуаз ахҭысқәа ре-
иҭаҳәарахь дниасит.

– Сан рыцҳа еиҭалҳәон, Бено 
уахык ҧсеиҭакра 
ҳәа аҩны дахьа-
аиз ахаҧыц хьаа 
изҵысын, адырҩаҽ-
ны иӡамҩа чит 
«ипахәӡа». Аха 
Бено иҽеибыҭан 
ахырҕәҕәарҭахь дан-
дәықәла, ҳан, Еҭери 
Кәуткаиа, «уабацои 
абас ушыҟоу, иахьак 
уаангылар ҟам-
лаӡои?» – ҳәа дыхҭал-
кзаап. Иара, «сышҧа-
ангылои, схаҧыц 
иахҟьаны сӡамҩа чит 
ҳәа, сҩызцәа ргәы 
иаанагои», – иҳәан 
иҿынеихеит. Аха ашҭа 
абжара днеихьан 
еиҧш, «Сан, цқьа 
бсыхәаҧши, иҕәҕәа-
ны уаҩы ибарҭоума, 
сыҧшра арцәгьоума?» – ҳәа 
иан ҩынтә-хынтә дхьарҧшны 
«цқьа бсыхәаҧши» шиҳәоз ашҭа 
дынҭыҵит…

«Сан рыцҳа лгәы изҭынчӡамызт 
Бено, уи заа лцәа иалашәахьан 
лҧа дышҭахоз. Тҟәарчалҟа ҳа-
ныргагьы, Бено иҭахара 20 мшы 
шагыз, аҩныҟа сцароуп, Бено 
ахырҕәҕәарҭа аҟнытә дааир 
ихәы-иҧхь ыҟам ҳәа дҳазным-
кылакәан Кәтолҟа дхынҳәит. Бено 

данҭаха ашьҭахь иҳзеиҭалҳәеит 
аҧхыӡ бааҧсқәа шылбахьаз, урҭ 
бзиак ишазҳәамыз заа ишыл-
нырхьаз.

«Анацәа рацәаны ишгылаз В.Г. 
Арӡынба  акасы еиқәаҵәа сыхәда 
иқәиршәит», даҽазны, Бено ҳәа 
аҿыҭбжьы саҳаит сшыцәаз, ашә 
ааимҧааны сҩагылазар, ҳашҭа 
агәашәқәа ҟьҟьаӡа иаартын, арахь 
ҧсы зхоу аӡәгьы дыҟамызт». 
Абас сан рыцҳа заа лыҧхыӡ иа-
лашәахьан лҧа заҵә иҭахара, 
заа лцәа ианырхьан», – луанытә 
даақәыҧсычҳаит Марина арҭ 
ахҭысқәа реиҭаҳәара ашьҭахь.

Аибашьраан 15 шықәса ирҭагы-
лаз Марина лыҧҳа Ада, ланшьа 
уажәгьы иҭеиҭҧш лыбла ишых-

гыло, уи дызлалҵозгьы аӡәгьы 
дышлымамыз азгәаҭо, иҭаха-
ра рацәак шагмыз, Тҟәарчал 
иахьыҟаз рбара ҳәа даннеи «уаҳа 
аҳәыҷқәа збару» – ҳәа ииҳәаз 
ажәақәа лгәаларшәо, лгәи-лы-
лаҕырӡи еилаҵәо иаҳзеиҭалҳәе-
ит, Бено ихәда ашашәа аҵданы 
иахаз апатрона иҭаацәа ианыр-
ба «Изуҭахи?» ҳәа азҵаара иҭа-
ра ианаҟәымҵ, «иҟамло акгьы 
ыҟам, ари сыҧсы ҭаны аҕацәа 

рнапаҵаҟа сҟамларц азоуп» – ҳәа 
реиҳәеит.

«Бенои сареи  қыҭак еицалҵыз 
ҳауп, ҳаигәылацәан,  нхарала 
ҳахьеизааигәаз инаҷыдангьы 
аибабара бзиа ҳабжьан, еиба-
аӡахьаз ҳакәын аҟнытә,  ихәыҷра 

инаркны дыздыруан. Уи қәра-
ла сара сеиҳа акыр деиҵбын.  
Данхәыҷыз инаркны  ибжьы 
аӡәы имаҳацызт, иқәра иаҵа-
намкуа аилкаара иман. Аҧсу-
аҵас ааӡара зманы, аҧхьаҟа уаҩ 
дзықәгәыҕша арҧысны дгылон.  
Бено  иҧшра-исахьа иаҳәоз-
гьы рацәан, иоура-иҭбаара уҳәа 
«убла дыхшәалар иузхымхуа» 
иакәын. Аибашьраҿгьы аҧышәа 
змаз,  зхымҩаҧгашьа ҿырҧшы-

газ, узықәгәыҕшаз еибашьҩын,  
аха абриаҟара ачҳара змаз, иар-
бан усзаалак ишәаны-изаны 
иазнеиуаз  агәымшәа аҵыхәтәа-
ны,  «Ахаҳә» уршыргьы иҧжәо-
ит» - шырҳәо еиҧш, ичҳара хы-
жжит, аццакра шицәаҩамызгьы, 
хәыҷык дыццакцәеит…  Иҟалап ус 
илахьынҵазҭгьы… Бено  иеиҧш 
иҟаз, аҧхьаҟа акыр злыҵшаз, 
Аҧсынра иаҵагылашаз аҵеи 
дахьҳацәҭахаз даара ихьаагоит, 
игәалашәара еснагь иҳацзаауеит, 
ҳхы-ҳгәаҿы дынхоит хаҭала ды-
здыруаз, ицеибашьуаз иҩызцәа». 
– Бено дигәаларшәо дҳацәажәон, 
аибашьра ашьҭахь агәыҧ «Стре-
лец» аиҳабыс иамоу, «Агәымшәа-
разы» амедал занашьоу  Ромик 
Лашәриа.

Бено данҭахоз аамҭазы ицыз, 
ахәра аниоу ацхыраара иҭаны 
иҧырымҵӡакәан иааигәа иҟаз 
амедиаҳәшьа, «Агәымшәаразы» 
амедал занашьоу Марина Аршба  
Бено иӡбахә аҳәара даара ишыл-
цәуадаҩызгьы,  ҳаиҿцәажәараан 
лажәа дналагеит:  «Бено даара 
дарҧыс ҧшӡан, уажәгьы сыбла 
дыхгылоуп,  иоура наӡан, ибла 
гәыразқәа хааӡа, уаҩ илаҧш 
идхалартә ҭеиҭҧшла деиҿка-
ан. Уи ҟазшьалагьы дызлалу-
каашаз аҷыдарақәа дрылаҟан, 
мыцхәы дцәажәомызт, ҭынч, ашь-
шьыҳәа, дмыццакӡакәан иар-
бан шьаҿазаалак дазхәыцны 
иҟаиҵон.  Ажәеинраалақәагьы 
иҩуан аибашьраҿгьы аамҭак 
аниауаз, аха урҭ ҳирбаӡомызт, 
дҳазрыҧхьаӡомызт,  уи иҭахашьа 
шыҟалаз уажәгьы схаҿы аагара 
сцәыуадаҩуп…», – лҳәан ахҭыс 
аиҭаҳәара дналагеит: 

– Лабра хыхь ахырҕәҕәарҭа 
аанкыланы ҳтәан, ажәылара ҳҽа-
зыҟаҳҵон, иахьа-уаҵәы ажәылара  
ҳгәы иҭан. Ус, иаалырҟьаны, Бено 
ишицәаҩамыз ала игәы ҧжәаны, 
ҳаҧшны ҳахьтәаз игәы ҧҵәа-
ны, ичҳара хыжжны  «Абра ҳаз-
тәои?  Шәаала, ақырҭцәа зынӡа 
иааигәаны  итәоуп, ҳлырхагыланы 

ҳаарылгоит», –  иҳәеит.  Агәыҧ 
аибашьцәа зегьы Бено иҟазшьа 
аҽшаҧсахыз, игәаҧсахы шеиба-
кыз анырба «Ичҳа Бено, умыцца-
кын, уаангыл, макьана изаацәоуп, 
хымҧада, инҳарҵәоит» ҳәа дыр-
мышьҭырц иалагеит. Аха  Бено 
аҷкәынцәа даарҧырҵын,  сара 
сахьыҟаз дааин «Марина бара 
бсыцаала, бымцозар, схала сцоит»,  
– иҳәан иҿынеихеит. Саргьы азны-
казы исабжьеигаз сгәамҧхеит,  
даара ишшәарҭаз збон,  сгәы шеи-
лаҧшуазгьы ихала ишьҭра сзым-
гәаҕьит, сыҽнымырхакәан абҕьа-
аҳәа снаишьҭалеит. Бенои сареи 
ақырҭцәа рахь анаскьара ҳаҿын 
аиха иалхыз адаан ҳҽадҵо,  рыб-
жьқәа ҳаҳауан, ицәырҟьа-цәыра-
суа рхаҭақәагьы ҳбарҭан. Ус ҳаш-
неиуаз, ҳазҵәахуаз адаан нҵәеит, 
анаҩс, ибылны иҟаз ҩныки ҵлаки 
гылан, уаҳа ҳҽахьыҧхьаҳкуаз, 
аҕацәа ҳрымбартә ҳҽахьаҳҵәа-
хуаз акгьы ыҟамызт. Убри аамҭа-
зы, аҕацәа ҳгәарҭеит, Бено ахы 
иқәшәеит, аснаипер дкылкааны 
диеихсит. Сара али-ҧси рыбжьа-
ра, Бено ахәра иоуны данкаҳа,  
иаразнак снеихаххит, ахьа-
артәага агәыр изыҟасҵеит, нас 
дышьҭысхырц салагеит, аха  сымч 
иқәымхеит.  Бено зоура-зыҭбаа-
ра наӡаз, изланы иҟаз арҧысын 
аҟнытә, исҧыхьашәаз аиха да-
анқәа сыҽрывакуа,  Бено даныс-
зышьҭымх  ирҳәазара салагеит.  
Сымч  шымхоз анызба, «шәсыц-
храа» ҳәа аҳәҳәара салагеит. Зегь 
раҧхьаӡа, ҳара ҳахьыҟаз аҭыҧ 
шшәарҭазгьы,  ҳҩыза  Адгәыр 
Қәаранӡиа дааит ацхыраара-

зы, нас  – егьырҭ аҷкәын-
цәагьы. Бено дхьанҭан, 
ишьҭхра мариамызт аҟ-
нытә, аҷкәынцәа иҿыхны 

икажьыз шәык рыҧшаан, убри 
данҵаны, иҧсы ҭаны далырге-
ит. Аха ахәшәтәырҭахь дрыма-
ны амҩа ишықәыз  иҧсҭазаара 
далҵит. Амҩан –  аҵыхәтәанынӡа, 
«Марина бсыцхраа» – иҳәон.  
Сгәы иалоуп игәыҕра дахье-
ижьаз, иеиқәырхара ахьсылым-
шаз…

Марина Аршба ари ахҭыс 
анеиҭалҳәоз уажәы-уажәы 
дықәҧсычҳауан, лылабжышқәа 
лҟажон, аха аҵыхәтәаны илзы-
мычҳакәан, илызнымкылаз лы-
лаҕырӡқәа лӡамҩаҿы еишьҭала-
ны рҿылархеит.

 Ҧыҭрак ашьҭахь, ҳаиҿцәажәа-
ра иацаҳҵеит.  Агәыҧ «Стрелец» 
акомандаҟаҵаҩ  Борис (Баро)  
Тапаҕәуа дрызнымкылакәан, 
«сзықәгәыҕуаз аибашьҩы 
дышҧаҭахоз, дышҧасзымхьчеи, 
ишьа зуроуп» ҳәа дышдәықәлаз, 
уи аҽны Барогьы, Бено ишьа ши-
уаз иаргьы дышҭахаз  лҳәеит Ма-
рина лцәажәараҿы.

 «Агәымшәаразы» амедал за-
нашьоу Бено  игәараҭа аӡәгьы 
дахым, иқьаҧҭоуп. Ципо Ҟалҕьи 
Еҭери Кәуткаиеи аӡәырҩы аҧсуа 
ҭаацәарақәа реиҧш, рыҵәҩан-
шьап ыҵнахит ишәиҧхьыӡу  
аибашьра.

«Сашьа иҭынхаз дыҟам, 
ҳаҩнаҭа ашә акит иара ила. Бено 
иҩызцәеи иареи  рхы зқәырҵаз 
Аиааира нагӡахааит, Ҳ-Аҧсынра 
ҧшӡахааит,  уи  иахажәааит 
еиқәдырхаз ҳажәлар. Аҧсад-
гьыл  зхы ақәызҵаз Бено дна-
злоу афырхацәа рыхьӡ адунеи 
иақәлахааит, ргәалашәара науна-
гӡахааит», –  лҳәеит, ҳаиҿцәажәа-
ра хыркәшо Бено иаҳәшьа Мари-
на.

Аиашазы, Бено Ҟалҕьы иеиҧш 
зықьҩыла ҳара ҳҧеиҧш аиқәыр-
хара  зхы-зыҧсы ахҭнызҵаз 
ргәалашәара  аҿаҧхьа ахырхәа-
ра зегьы иаҳуалуп. Урҭ рыбзырӡы 
аӡыргареи аҭоурых азныжьреи 
рзы иҳалшо зегь ҟаҳҵозароуп…

Алиса ГӘАЖӘ-ԤҲА

«Аиааирамш 
ҭысхроуп!»

Абас иҳәон згәыхәтәы намӡаз 
афото корреспондент Андреи Со-
ловиов. Дҭахеит Афырхаҵа Ҳи-
ааира аагара хымш шагыз, Аҟәа 
ахы ианақәиҭыртәуаз сентиабр 27 
аҽны. Зқәыԥшра иҭагылаз арԥыс 
илиршеит аибашьра аҭоурых афото 
ҭыхымҭақәа рнырԥшра.

Арҭ амшқәа рзы Афырхаҵа 
дахьҭахаз Аҟәа (Сахаров) уажәы 
В.Аршба ихьӡ зху амҩаду аҿы 
иаартын агәалашәаратә ӷәы.  Уи 
еиҿыркааит Аԥсны ажурналистцәа 
Реидгылеи Аҟәа ақалақь Ахадареи. 
Арахь иааит афото-корреспон-
дент ибзиан  дыздыруаз, иҩызцәа 
ажурналистцәа. Амитинг аартуа 
Руслан Ҳашыг иазгәеиҭеит  афото-
корреспондент  Андреи Соловиов 
иаҳзынижьыз иҭыхымҭақәа аҵак 
ду шрымоу. Ажәа ииҭеит  ИТАР – 
ТАСС ахаҭарнак Андреи Цицинов. 
«Андреи Соловиов далгеит архи-
тектуратә институт, аха 1987 шықә-
са инадыркны иара иалихит афото
-корреспондент изанааҭ, иара 
иҭихуан зегь реиҳа ахҭыс ахьеи-
лашуаз, ашәара захьӡыз издыру-
амызт, аиаша аарԥшра дашьҭан. 
Ҳара имаҷуп  урҭ афырхацәа 
рхамыршҭраз иҟаҳҵахьоу, шәара 
хаҭала Аԥсны жәлар  шәаласҵом, 
избанзар шәара шәҿы Афырхацәа 
рыхьӡ ҳаракны иркуп, ҳаҭыр  ду 
рықәуп. Хашҭра иқәымзааит Аԥсны 
Афырхаҵа Андреи Соловиов»,  –
абас ихиркәшеит уи иажәа.

Аԥсны ашәарҭадара амаӡаныҟә́-
гаҩ Сергеи Шамба  дықәгылеит 
аибашьра аҟнытә игәалашәарақәа 
рыла: «Андреи Соловиови са-
реи ҳаибадырит аибашьра анцоз, 
ажәыларақәа руак аан  дысзаа-
ит  дрыццарц азын  ақәшаҳаҭра 
исҭарц, мап аницәыск игәы ԥжәаны 
ашә кыдҟьан  ддәылҵит. Зегь ако-
уп ажәыларахь ицоз асолдаҭцәа 
рмашьынак иҽахьыгӡаны дрыц-
цеит, уи ашьҭахь Каман  афронтаҿ 
избеит асакасала дшааргоз арԥыс 
қәыԥшк, цқьа сихәаԥшызар, 
абар Андреи, дыхәны дааргоит… 
Аҵыхәтәан деиҭасзааиуеит, усҟан 
ихы зегьы еиқәыҿаҳәаны иҟан, 
даҳәон  ажәылара ицоз дрыцны  
дцаразы  ашәҟәы.

Иара иаҳзынижьыз аҭыхымҭақәа 
зегьы иҳарҳәоит шаҟа дгәымшәаз, 
зегь  реиҳа амца ахьакуаз дыҟа-
зар акәын, уи иҭыхымҭақәа иры-
нирԥшуан аибашьра ахаҿра, аиа-
ша», – азгәеиҭеит иара.

Амитинг  хыркәшо дықәгылеит  
Екатерина Бебиа, «Афотохроника 
аибашьра аҭоурых иаҿахәҳәаго-
уп, аибашьраҿы абџьар иацназго 
ируакуп акамера. Андреи  Соло-
виов Аԥсны мацара акәмызт аус 
ахьиухьаз, иара далахәын Ҟара-
бах, Уаԥстәыла, Ермантәыла. Аԥсны 
ицоз аибашьраҿ иара ихәҭаа ду 
алаигалеит. Уи ихьӡ аҭоурых иазы-
нижьит, абиԥарақәа еимырдалоит 
наунагӡа, ҳара иҭаҳхит иара изку 
адокументалтә фильм, ихарҭәаа-
ны идҳарбараны ҳаҟоуп», – лҳәеит 
лара.

Иахьарнахыс Андреи Соловиов 
ихьӡ аныҷҷалоит аҳаҭыртә ӷәы из-
кыдырҵаз, игәымшәара рзаанарт-
лап ес-ииуа  ахьыбҿар!

Хашҭра иқәымзааит Аԥсны 
Афырхаҵа.

Наира САБЕКИА

Ҳашьцәа – шьханхыҵ инхауа
Аԥсуа-адыга еимадарақәа рыҽдырҭбаауеит

Ари аамҭа иҭагӡаны аԥхьаҟатәи 
аусеицуазы аицәажәарақәа мҩаԥы-
сит В. П. Анқәаб ихьӡ зху аԥсуа-ады-
га филологиа Аҭыԥ хада аусзуҩцәеи 
Ҭырқәтәыла, Сҭамԥылтәи ауниверси-
тет Окан аурыс бызшәеи аиҭагареи 
ркафедра аиҳабы, афилологиатә 
ҭҵаарадыррақәа рдоктор, аԥсуа-а-
дыга бызшәақәа рҵареи рыҭҵаареи 
иазку ачерқьес культуратә центр 
ахаҭарнак, хылҵшьҭрала аԥсуаа 
ираҳәшьаԥоу Топчу Мураҭи, аԥсуа-а-
дыга жәларқәа рсоциалтә-бзазаратә 
ԥсҭазаара аарԥшра иазку, аҳәааныр-
цәтәи абызшәақәа акыр рыла асо-
циалтә ҳақәа рҟны икьыԥхьуа ажур-
нал «Международный черкесский 
вестник» аредакциа аҟәша аиҳабы, 
хылҵшьҭрала иабазоу Карчаа Не-
срени рҟны.

 Аконференциа аҵыхәтәантәи 
амш азы, уи иалахәыз ирзымҩаԥган 
ақалақь Нальчик аҭыԥ ԥшӡарақәа: 
зҵакырадгьыл ҩ-гектарк инарзы-
наԥшуа шәаԥыџьаԥ хкы рацәала 
иҭалаҳау, Ҟабарда ашьаҭаркҩцәа 
ируаӡәку аҳ Атажукин ихьӡ зыхҵоу 
ақалақьтә баҳча; Ҟабарда-Балка-
риатәи аҳәынҭқарратә амилаҭтә 
музеи, зҟны арҭ амшқәа рзы Ҟа-
рачы-Черқьестәи анапҟазацәа – 
ҿарацәа рцәыргақәҵа аарту; XIX 
ашәышықәсазы ихырҵәаз ашьхаруа 
жәларқәа ргәалашәара иазку абаҟа; 
асахьаркыратә ҟазара амузеи; ами-
лаҭтә маҭәа аӡахра еицырдыруа 
азҟаза Мадина Саральп напхга-
ра ззылуа Адыга культура аҿиара 
аинститут «Мадина Саральп л-Арт 
Центр»; зҭоурых ҵаулоу, Кавказ зегь 
аҟны зыхьӡ ҳараку «Аԥсны Ашҭеи» 
уа игылоу абаҟеи уҳәа рахь.

Октиабр 2 рзы Х. М. Бербеков ихьӡ 
зху ауниверситет асоциал-гумани-
тартә институт аҟны, аусеицуразы 
аиқәшаҳаҭра зыбжьазҵахьоу А. А. 
Ципинов ихьӡ зху Адыга культура 
ацентри В. П. Анқәаб ихьӡ зху аԥ-

суа-адыга филологиа ацентри еи-
цымҩаԥыргеит Ҟабарда-Балкариа 
жәлар рышәҟәыҩҩы, ауаажәларратә 
усзуҩы, Аԥснытәи аҳәынҭқарратә 
университет Ҳаҭыр зқәу апрофес-
сор, «Леон иорден» занашьоу Заур-
би Магомет-иԥа Налоев диижьҭеи 
95 шықәса аҵра иазкыз агәалашәа-
ратә хәылԥазы. Ахәылԥаз ахықәки 
аҵаки азгәаҭауа иаалыртит А. А. 
Ципинов ихьӡ зху адыга культура 
ацентр аиҳабы Езаова М. Иу. Анаҩс, 
арҭ рҩызцәа аиԥыларақәа аешьа-
ратә жәларқәа ирхаҭарнакцәоу аҿа-
рацәа ргәеизыбылра аизырҳаразы 
рҵакы шшьардоу дазааҭгылеит асо-
циал-гуманитартә институт адирек-
тор Тамазов М. С. В. П. Анқәаб ихьӡ 
зху аԥсуа-адыга филологиа ацентр 
аиҳабы Анқәаб А. В. далацәажәеит 
Заурби Налоев ихаҭара аҵакы аԥ-
суа-адыга доуҳатә ԥсҭазаараҿы. А. 
А. Ципинов ихьӡ зху адыга культу-
ра ацентр аусзуҩ Канкулова А. С., 
Ҟабарда-Балкариатәи аҳәынҭқар-
ратә телерадиоеилахәыра, аҟабар-
да-черқьес ҟәша аредактор, З. М. 
Налоев иновеллақәа рышьаҭала 
амагистртә диссертациа қәҿиарала 
изыхьчахьоу Шогенова Л. М. жәлар 
рышәҟәыҩҩы ирҿиара иазааҭгыле-
ит еиуеиԥшым азнеишьақәа рыла. 
Аҟабарда-черқьес ҟәша астудент-
цәа ракәзар, гәахәара ҳаракыла, 
агәаанагаратә хҳәаақәа ҟаҵо ирых-
цәажәеит З. М. Налоев еицырдыруа 
иновеллақәа. Аԥхара зҵаз аиԥыла-
раҿы иқәгылеит иара убас аҟаба-
да-черқьес бызшәеи алитературеи 
ркафедра аусзуҩцәа: Абазов А. Ч., 
Аԥсны жәлар Рџьынџьтәылатә еи-
башьра аветеран Карданов М. Л. 

Ас еиԥш аҿар злахәу аиқәшәа-
рақәа лассы-лассы ишымҩаԥгалатәу 
дазааҭгылеит аҟабарда-черқьес 
бызшәеи алитературеи ркафедра 
аиҳабы, апофессор Тимижев Х. Т.

Аешьаратә жәларқәа рабиԥа-

ра ҿа реизгәыбылра арҿыхара 
ашьаҿақәа ируакхаз ари аиԥыла-
ра хыркәшан аҳамҭақәа реимда-
реи, ҳазну ашықәс хыркәшахаанӡа 
Аԥсны, В. П. Анқәаб ихьӡ зху аԥсуа- 
адыга филологиа Аҭыԥ хада аҟны 
«Аԥсуа-адыга жәларқәа рҭоурых
-культуратә акзаара аспектқәа» 
атема ала алекциақәа рыԥхьаразы 
Х. М. Бербеков ихьӡ зху ҞБАУ ахьтә 
аҵарауаа рааԥхьара азԥхьагәаҭаны.

Иара убас, арҭ аныҟәарақәа рҳәа-
ақәа ирҭагӡаны В. П. Анқәаб ихьӡ зху 
аԥсуа-адыга филологиа Аҭыԥ хада 
аиҳабы – Анқәаб А. В., В. Вороков 
ихьӡ зху Ҟабада-Балкариа акульту-
ра афонд иахәҭаку амилаҭтә-культу-
ратә центр «Аԥсны» аиҳабы 
Қацәба-Гәачапшева И. Р. анаҩс аусе-
ицуразы аԥкаанҵа рнапы аҵаҩра 
иазкыз агәырӷьаратә усмҩаԥгатә 
мҩаԥысит, уи ацентр ахьыҟоу В. Ко-
ков ихьӡ зху Ҟабарда-Балкариатәи 
аҳәынҭқарратә аграртә университет 
ахыбраҿы, аҵарауааи астудентцәеи 
алархәны.

Октиабр 3 рзы В. П. Анқәаб ихьӡ 
зху аԥсуа-адыга филологиа Аҭыԥ 
хада аусзуҩцәа аҭааит иахьа аду-
неи аҿиараҿы зегь раасҭа иҵар-
ны иқәгылоу, еиҳаракгьы ажәлар 
маҷқәа рзы – ахатәы бызшәа 
аиқәырхареи, уи арҿиареи зхықәкы 
хадоу, ҟабарда бызшәала иҭыҵуа: 
агазеҭ «Адыгэ псалъэ», есымзатәи 
ахәыҷтәы журнал «Нур» рредакци-
ақәа. Урҭ рредакторцәа Жилиасов 
Заурбеки Аброкова Беллеи, аре-
дакциақәа русзуҩцәа Нашапиго-
ва Замиреи Камботова Марианеи 
злахәыз, «Акьыԥхь аҩны» аҟны Аԥс-
нытәи аделегациа рԥылараан иры-
лацәажәеит аԥхьаҟатәи аусеицура 
ахырхарҭақәа.

Абасала, иҟаҵоуп даҽа шьаҿа 
ӷәӷәак аԥсуа-адыга еимадарақәа 
рырҵауларазы.

А. БЗЫԤБА

Нхыҵ-Кавказтәи ихароу аҳәаанырцәи рҵакы-
радгьылқәа ирықәбзазо, шьак еицызлоу аԥсу-
а-адыга жәлахылҵшьҭрақәа ирхаҭарнакцәоу 
ажәларқәа ҳгәеизыбылра иашьаҭахаша ҳаибаба-
реи, ҳаиҭанеиааиреи ирзынархоу аусқәа рырцых-
цыхра ахықәкы хадақәа иреиуоуп, шықәсык аԥхьа 
Аԥснытәи аҳәынҭқарратә университет аҟны, 
аректор,  академик Алеко Алықьса-иԥа Гәарамиа 
иқәҵарала иаартыз, В. П. Анқәаб ихьӡ зху аԥсу-
а-адыга филологиа Аҭыԥ хада. Ишазгәаҭоу еиԥш, 
ари Аҭыԥ хада аартижьҭеи рацәаӡак шымҵу-

агьы имҩаԥнагахьоу хра злоу аусмҩаԥгатәқәа 
маҷым. Убас, сентиабр 28 инаркны октиабр 3-нӡа, 
Аҭыԥ хада аиҳабы – Анқәаб А. В., алаборант, ААУ 
аспирант Беиа А. З. маҵураныҟәарала иҟан Ҟа-
барда-Бакариатәи ареспубликаҟны. Уаҟа рыҟаза-
ара иалагӡаны қәҿиарала рхы аладырхәит Х. М. 
Бербеков ихьӡ зху ҞБАУ иатәу, Приельбрусие иҟоу 
арҵара-ҭҵаарадырратә базаҟны сентиабр 28-30 
рзы имҩаԥысуаз, ҞБАр аҳҭнықалақь Нальчик 300 
ш. ахыҵра иазкыз Жәларбжьаратәи аҭҵаарадыр-
ра-практикатә конференциа.

Аӡыргара 

Ацҳа амаакыра 
азҭауа ируаӡәку

Ҟарачы-Черқьестәыла, Абаза-
шҭа еиуоу абаза поетесса Лариса 
Шебзыхәа аҧхьаҩцәа дырдыруе-
ижьҭеи акыр ҵуеит, абаза бызшәа-
ла еиҧш, дыҩуеит урысшәалагьы. 
Абаҩхатәра злоу арҿиаҩы лнапы 
иҵылххьеит акымкәа-ҩбамкәа 
аизгақәа, хазы шәҟәаны иҭыҵхьеит 
ҩ-бызшәак рыла. 

Ҟарачы-Черқьестәыла жәлар 
рпоет Лариса Шебзыхәа лхатә 
дунеи даҽакы иалаҩашьом, уи 
оумашәа илныруеит иаалыкәыр-
шаны иҟоу аҧсабара, ллирикатә 
фырхаҵа лыжәлар ржәытә-рҿатә 
дазааигәоуп, идунеихәаҧшра ами-
лаҭ цәа аҟәнуп, цәаҩаҟазшьа бзиа-
ла иаарҧшра лҽазылшәоит, егьлы-
цааиуеит. Урҭ зегьы лыҩнуҵҟатәи 
лдунеи еибаракны измоу лфило-
софиатә гәҭахәыцрақәа ирхылҵу-
еит, егьҵаулоуп. Лырҿиара зегьы 
цәаҳәа ҟаҧшьны иагәылсуеит аба-
зақәеи аҧсуааи ракзаара, руасхыр 
шьаҭас измоу, еицакрагьы зқәым 
адоуҳамч. Лгәаҵаҿы еигәныҩуе-
ит аишьцәа гәакьақәа рдац-ҧашә 
иахылҵыз, аҿиара амҩа иану аҧ-
суааи абазақәеи ари адунеи аҟны 
иааныркыло аҭыҧ. Ажәа хыркы-
ла иаалырҧшуеит, ашәышықә-
сақәа иргәылсны, аҧсҭазаара 
ацәқәырҧа ҕәҕәақәа рыҽрыла-
мырӡкәа иаауа, аҧеиҧш бзиа иаз-
гәышьуа, еишьцәоу, 
и у з е и ҟ ә ы м ҭ х о  
ҩ-жәларык ахе-
и қ ә ы р х а р а з ы 
рықәҧара. Лпоези-
аҿы абарҭқәа зегьы 
еиларсуп, еиҿыбаа-
уп, еимадоуп. Лыд-
гьыл гәакьаҿы гәра-
гарала лшьаҿақәа 
еихылгоит, амч 
лызҭогьы лыжәла-
ри лхатәы бызшәеи  
рахь илымоу абзиа-
бара ауп.  

Ҳәарада, Лариса 
Шебзыхәа ллири-
ка ҩашьара ақәым, 
уи ала  лыжәлар 
рҿахәы лҳәоит, 
егьӡырылгоит. Еиҭа-
гаҩк иаҳасабалагьы 
апоетесса лыҽҧыл-
шәахьеит, акьыҧхь 
рбахьеит адунеитә 
поезиа аҟынтә ле-
иҭагамҭақәа. Убас, 
абаза бызшәеи 
аурысшәеи рахь 
џьашьахәшәа аиҭа-
гара лыллыршеит 
Аҧсны жәлар рпоет 
Рушьбеи Смыр ипоема «Семра». 
Лхатәы бызшәахь аиҭагара, ҳәара-
да, илзымариан, избанзар аҧсшәеи 
абаза бызшәеи акыр излеизааигәоу 
ала, аҧсшәа иаҵубаауа абеиарақәа 
рымаӡа аҵхра лҽазааигәалтәит, 
лҽагәылалхалеит, ахшыҩҵакқәа ре-
иҿыбаара аҟаза илцәаҩаҟазшьоуп. 
Абраҟагьы иааҧшит Лариса Шеб-
зыхәа лбаҩхатәра ҷыда. Рушьбеи 
Смыр ипоезиа акырӡа иазааигәал-
тәит леиҭагамҭа, егьлықәҿиеит. 

Аиааира 30 шықәса ахыҵра 
аныҳәа азгәаҭара иазкыз аусмҩаҧ-
гатәқәа лыҽрылалырхәырц Аба-
зашҭа еиуоу лҩызцәа дрыцны 
ҩаҧхьа Аҧсны даҭааит Лариса 
Шебзыхәа. Аҟәатәи лҩызцәа лбара 

еигәырҕьеит, Лариса Аҧсни Аба-
зашҭеи ирыбжьоу ацҳа амаакы-
рақәа азҭо дыруаӡәкуп, ара иҟоуп 
лгәы-лыҧсы, ара зегь лызгәакьоуп. 
Лыбзиабара лассы-лассы арахь 
даанагоит. Лҩызцәа арҿиаратә 
хәылҧазы лзеиҿыркааит Аҧсны 
аҳәынҭқарратә хортә капелла азал 
аҟны. Араҟа иӡырган аҵыхәтәантәи 
аамҭазы иҭлыжьхьоу лышәҟәқәа, 
урҭ рхыҧхьаӡараҿы, леиҭагамҭа 
Р. Смыр ипоема «Семра». Уахь 
инеит лхаҭареи лпоезиеи ҳаҭырла 
ирзыҟоу ашәҟәыҩҩцәа, аҵарауаа, 
акультуреи аҟазареи русзуҩцәа, 
апоезиа абзиабаҩцәа маҷҩымкәа. 

Аиқәшәара аалыртит, егьымҩаҧыл-
гон апоетесса Гәында Сақаниа. Уи иа-
аркьаҿны далацәажәеит Лариса Шеб-
зыхәа лырҿиара, доуҳала, абазақәа 
реиҧш, аҧсуаагьы ишаҳзааигәоу 
даҩымсит. Ҵабыргны, апоетесса 
лырҿиара ахәҭак Аҧсни аҧсуа-
аи ирызкуп. Абазашҭа еиҧшҵәҟьа 
Аҧсынгьы дазышәаҳәоит, ара 
дтәымуаҩны лхы лшьом, ларгьы 
ара дашьагәыҭуп.

Лариса Шебзыхәа лырҿиа-
ра иазааҭгылауа ргәаанагарақәа 
рыла иқәгылеит: апоет-акаде-
мик Владимир Занҭариа, Аҧсны 
ашәҟәыҩҩцәа Реидгыла ахан-
тәаҩы Вахтанг Аҧҳазоу, ажур-
нал «Алашара» аредактор хада 

Анатоли Лагәлаа, еицырдыруа 
асахьаҭыхҩы Нугзар Логәуа Аҧс-
ны жәлар рартист Нодар Ҷанба 
уҳәа егьырҭгьы.

Ашәақәа нарыгӡеит Германиа 
иҟоу Аҧсны адәныҟатәи аусқәа 
рминистрра ахаҭарнак  Хьыбла 
Амҷба, аиҳәшьцәа Берзениаа. Аба-
сала, ажәеи ашәеи хеибарҭәаауан. 

 Лариса Шебзыхәа лықәгыла-
раан лырҿиаратә мҩа дазааҭгыле-
ит. Лхатәы жәеинраалақәа реиҧш, 
даҧхьеит Рушьбеи Смыр ипоема 
«Семра» ацыҧҵәаха. Аҵыхәтәан 
лырҿиаратә хәылҧазы ашҟа 
имҩахыҵыз зегьы иҭабуп ҳәа 
ралҳәеит.

В. АЖӘАНБА


